
ПРАДЗЯДОВІЧ Яўген (1956-2008) 
нарадзіўся 23 лістапада на Браслаўшчыне.  Яшчэ 
ў школе друкаваўся як пачынаючы паэт. У 1973 
годзе пасля заканчэння Браслаўскай сярэдняй 
школы паступіў на філфак Даўгаўпілскага 
педінстытута. Год настаўнічаў на радзіме. У 1980 
годзе пераехаў у Зембін, на радзіму продкаў. 
Працаваў на Барысаўшчыне завучам 
Дзядзілавіцкай сярэдняй школы.  

У 1986 годзе скончыў яшчэ і акцёрскае 
аддзяленне Маскоўскага інстытута мастацтваў па 
спецыяльнасці “акцёр і рэжысёр”. Затым, у 1996 
годзе атрымаў прафесію псіхолага ў Акадэміі 
паслядыпломнай адукацыі. У 2000 годзе на 
выдатна скончыў аспірантуру АПА. 

На працягу ўсяго часу захапляўся паэзіяй. 
Яго настаўнікамі былі члены Саюза пісьменнікаў 
Беларусі М. Стрыгалеў і В. Гардзей. Паэт 
з’яўляўся актыўным членам літаратурнага 
аб’яднання “Бярэзіна” пры Барысаўскай 
аб’яднанай газеце “Адзінства”, а таксама быў 
сябрам Мінскага абласнога клуба самадзейных 
кампазітараў і паэтаў “Жывіца”.  Шмат яго 
твораў друкавалася ў раённых і рэспубліканскіх 
выданнях.  

У 1993 годзе Яўген Прадзядовіч стварыў 
музычна-літаратурны клуб “ЛІК” пры Зембінскай 
СШ, які затым стаў народным музычна-
паэтычным аматарскім аб’яднаннем “Белазоры”. 
Кіраўніком суполкі паэт з’яўляўся да апошніх 
дзён жыцця. Ён здолеў аб’яднаць людзей розных 
прафесій і рознага ўзросту. Удзельнікамі 
калектыву пад яго кіраўніцтвам складзена звыш 
ста твораў песенна-паэтычнага жанру. 

Будучы мастацкім кіраўніком Зембінскага 
СДК, Яўген Прадзядовіч быў натхнёнай, творчай 

асобай, чалавекам, неабыякавым да 
нацыянальнай культуры,   улюблёным у мясціны, 
дзе нарадзіўся і вырас. У яго творах увасоблены 
шчырыя пачуцці да жанчыны,  любоў да 
Бацькаўшчыны, занепакоенасць будучыняй      
народа. Мастак жадаў толькі дабрыні, шчасця і 
радасці ўсім людзям, усяму жывому на планеце 
Зямля. 

Яўген Прадзядовіч неаднаразова станавіўся 
пераможцам розных аглядаў і конкурсаў.  Кніга 
вершаў паэта “Астральныя сны” – гэта балючая 
лірыка-філасофская споведзь нашага сучасніка, 
які і ў складаныя 90-ыя гады не ва ўсім 
разуверыўся і расчараваўся, які чуйна рэагаваў на 
новыя павевы грымотнага  часу. Ідэі, як і вершы 
паэта, часам спрэчныя, завостраныя, але цікавыя, 
адметныя і, галоўнае, кранальна шчырыя: 

   
  Трыццаць трэцяе скончыцца лета 
  Неўзабаве – і вынік я свой 
  Падвяду: я не быў пустацветам, 
  Васільковаю быў галавой. 
 
Паэт пайшоў з жыцця пасля раптоўнай 

хваробы 5 лютага 2008 года. На яго магіле ўлетку 
птушка звіла гняздо і выгадавала птушанят. 

Хацелася б, каб нашы суайчыннікі захавалі 
добрую памяць пра таленавітага чалавека, які 
пры жыцці не паспеў выдаць кнігу, але быў 
паэтам ад Бога. 

      
 Валянціна Беланоўская, 

музычны кіраўнік народнага аматарскага 
аб’яднання “Белазоры” 

КАМЕНЬ 
 

 
Шурпаціны каменныя крану, 
Нібыта твар – сляпы й глухі на золку. 
Не мармур, не граніт, гранёны ў даўніну – 
Дзічак звычайны, заімшэлы звонку. 
 
Ён многа ведае – адзін такі, 
Не мае зайздрасці да залаў і калонаў. 
Спакой знайшоў на беразе ракі 
Ды слухае ў асоках перазвоны... 
 
Ён бачыць твары, постаці людзей, 
Што заблудзіліся, адны на пуцявінах, 
У пошуках саміх сябе, у злыбядзе –  
І слухае ўспаміны і навіны… 
 
Ён мудрасць вечная: я у яго вучуся 
Цярплівасці да цемры, да святла –  
І зноў, як ён, укленчваю, малюся:  
Я – Пётр, я Камень ля твайго жытла! 

КВЕТКІ 
 

 
А з кветкі вырастае вешчы плод, 
Калі й дажджу няма, калі шчыруюць пчолы. 
Чырвоны яблык з дрэва кожны год 
Зрывае Ева – і Адам, шчэ голы, 
 
Яго надкусвае. І сорамна яму 
Становіцца. Ён закрывае лісцем 
Жыццёвы ток. І тут ні аднаму 
Няма з Эроса лабірынту выйсця. 
 
Няма. А кветкі цягнуць да сябе,  
Вядуць у ноч, дзе месяц у тумане. 
Пчала не спіць – нектар сусветны п’е, 
Дзіця людское плача на паляне... 

ВОЗЕРА 
 

 
Азёрнай хвалі сніцца сінь-блакіт. 
Улетку на Браслаўшчыну паеду. 
Палатку разаб’ю каля ракіт –  
І пазаву суседзяў да абеду. 
 
Я буду частаваць і слухаць іх: 
Як ім жылося ўсе дзесяцігоддзі? 
Спявае хто яшчэ, чый голас сціх 
За папараццю-кветкай у паходзе?.. 
 
Зраблю на Ажэхоўскім лёгкі плыт, –  
Праз Саманары, Бужы і Дрысвяты 
Ўпаду ў Дзвіну. Крый Бог, не сібарыт, 
Не дзеля марнасці сплыву да балтаў. 
 
Гром рэй як завядзе – ўсміхнуся я, 
Бо Даўгаўпілс, дзе шэсць гадоў вучыўся, 
Мяне чакае... Поўная хлусня, 
Што ад мяне балтыец адлучыўся. 
 
Чаканым госцем я з’яўлюся там, 
Латыш мяне прывеціць, спаць   
                                                паложыць. 
Бурштынік дасць на памяць – талісман, 
Што боль ніколі наш не растрывожыць. 

ПТУШКА 
 
 

Ты, птушка,  не мая заўжды, 
Куды захочаш, лётаеш па свеце. 
Пабачыш ты краіны, гарады,  
Не на адным ты пабываеш фэсце. 
 
Зіма? Збіраешся на поўдзень ты, 
Дзе людзі на ілбе з чырвонай меткай, 
Дзе плаваюць акулы і кіты. 
Ты – у краіне райскай, рэдкай... 
 
У небе сярод дзённых, цьмяных зор 
Твае я песні зноў пачую, птушка,   
Нарэшце кіну хатні свой дазор 
І стану змеем – каляровай стужкай... 

                                 ДОМ 
 

 
Твой дом распаўся. Пуста ў ім. 
Гаспадары у прочках. Сцены 
Спавіты хмелем ледзь жывым –  
Дом прадаецца за бясцэнак. 
 
Зарос кустоўем сад – здзічэў. 
Здрабнелі яблыкі і грушы. 
Заезджы госць зірне знячэў 
На запусценне – міма рушыць... 
 
Гняздо раскіданае – дом –  
Ці па краіне, ці па свету: 
Не прытуліць душу ладком 
Зноў да агменю тут паэту. 
 
Парвала сувязную ніць 
Палын – знябожаная зорка. 
Час Апакаліпсісу сасніць 
Хрыста распяцце на пагорку. 
 
Няўжо, мой браце-беларус, 
Табе за ўсё наканавана, 
Нібыта горцу – землятрус, 
Душы злы вырак, бы нірвана? 

СТАЛЯНІЦА 
 

 
У сталяніцу, лежачы, гляджу, 
Паглыбіўшыся ў падсвядомасць: 
Перад вачыма жоўтага дажджу, 
Арэляў-ліўняў сонечная стома. 
 
Перад вачыма кадры мільгацяць 
Сябрын, гасцін – о колькі кінафільмаў 
Хацеў бы сам яшчэ на стужку зняць 
Пра Менск, пра Беларусь, пра Вільню... 
 
Перад вачыма – твары прабацькоў,  
І выспы-погарбы мяне чакаюць, 
І позіркі-пытанні землякоў... 
Яны мяне і праз вякі вітаюць. 
 
І млосна, як пасля гасцін 
Ісці: сувоем сцелецца дарога. 
Праз кожны крок азон-бальзам хваін 
Душу і голаў лечыць ад знямогі… 

СЦЕНЫ 
 

 
Як добра, што я маю сцены 
З бярвенняў тоўстых, смольных, дарагіх. 
Іграць стамлюся у жыццёвых сцэнах, 
Рабіць памылкі, крыўды і грахі –  
 
Спяшаюся ў дом-крэпасць у завулку 
Ды што хачу раблю: спрабую каратэ 
Ці каву п’ю. Ці мякка мне, ці мулка –  
Не буду слухаць зводкі МАГАТЭ. 
 
Кіркорава пастаўлю я пласцінку, 
Зямлёй і небам енкі замяню. 
Пакінутую ўбачу я хусцінку –  
І вечарам каханай пазваню... 
 
Як добра, што я маю сцены 
Свае, і дах, і вокны... танны скарб. 
Хто мае дом, заўжды яго ацэніць: 
Заўсёды гаспадар ён, а не раб! 

ПАДЛОГА 
 
 

Падлога! Ты мяне прабач, 
Што дурнем п’яным па табе гарцую. 
Мяшу цябе, кідаючыся ўскач, 
І не вадой – гарэлачкай свянцую! 
 
Я вымыю цябе – і дываноў 
Панакупляю, засцялю з пяшчотай. 
Забудзься на рэальнасць горшых сноў, 
Бо закахаўся я усёй істотай. 
 
Вось любая мая. Страчай яе, страчай 
Як гаспадыню – не падстаў ёй ножку: 
На дыванах разломім каравай, 
Раздзелім яблык з ёй мы ўночку. 
 
Гасцей запросім шмат мы ў дом –  
Хадзі, падлога, хадуном ад скокаў! 
Гулянка наша – крышачку Садом, 
За гэта выбачай, мая падлога! 

ДАХ 
 

 
Вось дах. Ці мае вочы ён? 
Куды глядзіць – уніз ці ў неба? 
Зямных відовішчаў жадзён 
Ці мо нябесных з хлебам трэба? 
 
Перанасычанасць кватэр 
Духоўнай беднасцю і здрадай 
Ледзь-ледзь трывае дах, не рады 
Й палёту між нябесных сфер. 
 
Ён выпускае пару – дым, 
І смог – пачвара на паўнеба – 
Паўзе і круціцца над ім, 
Над бедаком, пагрозна, слепа... 
 
Ды не стрывае. Узмахне 
Над процьмай крыллем з чарапіцы.  
Няхай прыгожы сон прысніцца 
Гаспадару на дыване 
 
Ці на сувоі. У жыцця 
Ёсць месца снам неверагодным. 
Крыляй, мой дах, у даль-прасцяг, 
Лятучы знак людскога роду. 

ДЗВЕРЫ І ВОКНЫ 
 

 
Вось дзверы. Падысці баюся: 
А раптам там малойчыкі з ДК? 
Не адчыню, у шчыліну заб’юся, 
Ператваруся ў шэрага ваўка. 
 
Сяброў так мала на парог прыходзіць: 
Хаваюцца сягоння па кутах. 
Так рэдка мы збіраемся на госці. 
Адкрыем вокны – выветрыцца страх? 
 
А мо ўляціць у навальніцу птушка? 
Як жыць, на што надзеяцца цяпер?  
Мы не імёны носім, а мянушкі –  
І тыя не сапраўдны без папер... 
 
Давайце пасвянцуем вокны,  дзверы, 
Вадой святою дом свой асвянцім,  
Спагадай чалавечай і даверам 
Суседа па кватэры акрылім. 
 
Браткі, я да сябе вас запрашаю. 
Не падпішу на арышт вам указ, 
Не здам, не адракуся – абяцаю! 
І дом, і сэрца – насцеж! Так. Для вас! 

ВЯТРЫСКА 
 
 

Цяжка дыхае вецер шалёны,  
Веццю дрэваў не да імшы: 
Валіць ніцма з бязлюдных адхонаў 
На дарогу-пустэльню крыжы... 
 
Мала гэтага – градам з нябёсаў 
Дабівае ахвяры свае. 
І мужыцкіх пакутлівых лёсаў 
Здані гойсаюць – крыўда пяе!.. 
 
І – да працы адбіта ахвота, 
І – апатыя ў кожным не зрэдзь. 
Пра Айчыну няма ўжо турботы: 
Адгарэлі,  каму тут гарэць! 
 
Што той град, хмараў процьма густая? 
Не знайсці прабацькоўскай мяжы. 
Крапівою паўсюль зарастае 
Шлях да погарбаў – пад крыжы... 

                              ТУДЫ 
 

 
Туды, дзе пахне свежымі стагамі, 
Дзе шчочкі маладзенькіх журавін 
Жнітко цалуе прагнымі губамі, –  
У рай зямны, пад жураўліны клін! 
 
Туды, туды, ў цыбатае дзяцінства, 
Каб днём сучасным памудрэць у ім, 
Дзе  дым бульбоўніка – айчыны дым, 
Сябрыны школьнай крэўнае адзінства... 
 
Ў маленства йду. На стрэчу. Да сябе. 
Я ведаю – другім назад вярнуся: 
Дабрэйшым і мудрэйшым – па сяўбе, 
Па калаўроту дзён, па Беларусі ... 

                             * * * 
 
 

А мо не будзе лютых маразоў? 
На шчасце птушак – ледзьве падмарозіць, 
У светлыню бяроз – рып палазоў, 
І постаці людскія на парозе... 
 
Да нас мо госцейкі? Бо кагадзе 
Лік Маткі Боскай і самой з’яўленне 
На фоне гаю белым дзе-нідзе 
І з хіжых душаў вырвала каменне... 
 
А мо ўжо надыходзіць Новы год, 
Як Настрадамус прадказаў – апошні? 
У храме служба йдзе – і карагод 
Сняжын праз дзверы.   
                             Не зважай, набожны! 
 
Віна спагады дасць святы айцец 
І да усходу тварамі паверне: 
Мо свету мы перажылі канец  
І Адраджэння узыходзіць зерне? 

* * * 
 
 

Мы судзім іншых – па сабе,  
Найлепшых – па сваім узроўні. 
Каму ў самоце, у журбе, 
Ў палацы жыць або ў вартоўні. 
 
Матэрыяльным жывучы, 
Ад інтуіцыі адвыкшы, 
Не бачым промня мы ўначы –  
Ні Будды, ні Хрыста, ні Крышны... 
 
Чаго ж бядуем, што кругом –  
Бяздушша, непрыстойнасць, крыўда? 
Мы ж самі збудавалі дом,  
Жыць у якім даўно абрыдла. 

АПАКАЛІПСІС 
 

 
Не будзе дня. Не будзе і дажджу – 
Залевы, церушэння жоўтай смерці. 
Не будзе ўдосталь ежы – я пашчу, 
Няма абутку – трэба стары сцерці. 
 
Не будзе болей тых маіх сяброў, 
Што з’ехалі у Штаты і Еўропу. 
Не будзе ў душах погарбаў-крыжоў, 
І мой не выдзеліцца твар з натоўпу... 
 
Не перайначу аніяк жыцця! 
Прывязаны намёртва пупавінай 
Да крэўнага – і енку, і ныцця,   
Я за бедлам, за беды ўсе павінен! 
 
Не верыцца: няўжо не будзе неба, 
Не стане лесу, птушак і зямлі? 
Мне гэткая дарога – без патрэбы! 
Спыніцеся! Мы не туды зайшлі! 

РАЗВІТАЛЬНАЕ 
 

 
                                                        В.У. 

 
О Каін! Я ж хацеў дапамагчы 
Табе ва ўладзе новай узмацніцца, 
Ды ў вушы ўжо манюкі-крумкачы 
Табе анёламі паспелі памаліцца. 
 
Табе я ў вочы прама паглядзеў, 
З спагадай, шчырым жалем і жаданнем, 
Каб адвясці падрыхтаваны здзек,  
Што ўзнёсся над тваім каранаваннем. 
 
Не зразумеў: чужынец на кані 
Пад’едзе хутка да крыжа ля школы –  
І ледзь адлітыя вадою карані 
Хабарніка зноў пераедуць колы. 
 
І сціхнуць галасы святых істот, 
Маімі што даслаў сюды пастамі 
Цар ісціны – і толькі рабскі пот 
На цвінтары дзядамі паўзрастае. 
 
І толькі чорны і паўзучы грэх 
Сабою падмінае свет змяёю,  
І не гучыць ужо дзіцячы смех 
Над выпацканай здрадаю зямлёю. 

 
 
 
 

20



ВЕСЯЛІСЯ 
 
 

Весяліся – не грэшны з грашнейшых, 
Мой народ, ад пакуты сваёй, 
Весяліся ад ран несуцешных 
І ад здзекаў над роднай зямлёй! 
 
Весяліся, бо ўжо засыхаюць 
Па лясах веліканы-дубы, 
У буслоў на Палессі страляюць, 
Выязджаюць з сядзіб – у нябыт. 
 
Весяліся, бо дзеці ўміраюць, 
Генацыд ціхі свой блаславі.  
Ад Расіі да польскага краю 
Ланцугі ты свае не ірві! 
 
Весяліся, калі запытаюць 
Пра крыжы, што растуць, як грыбы... 
Весяліся, твой голас пазнаюць 
З-за прадвечнае песні – журбы. 

* * * 
 
 

О мой беларускі народ! 
Хай мужнасць цябе не пакіне.  
Сярод і нягод, і бядот 
Не дай зацягнуць розум ціне. 
 
Цярплівасць – надзея твая. 
Няхай вараннё налятае –  
Над плоймай зрачэнцаў-твання   
Наступнае сёння світае... 
 
Ускрыюць смяротны нарыў 
Бясстрашна  
                      наступнікі-дзеці. 
Скарыны лунае матыў: 
Русь Белую дурням не звесці! 

* * * 
 

 
Жылі мы ў пушчах і балотах, 
Збіралі зёлкі-верасы, 
І дух наш вольны ў небе лётаў, 
Беларусы, беларусы... 
 
Скажы нам, Божа,  чым віноўны 
Мы прад табой, што Зніч-Палын 
Сышоў на нас, як мор няўмольны,  
І не ўспамога – Божы Сын?.. 
 
Дакуль нам спіны гнуць, укленчваць 
Прад лёсам злым – здавён, здавён, 
Крыж на Галгофу несці вечна? 
За што такімі быць, як Ён? 

* * * 
 

 
Мне сняцца церамы-харомы Вільні, 
Калі яе шчэ, Вільні, не было. 
Мой светлавокі прашчур, бачу, пільна 
Глядзіцца ў ледзяное шкло. 
 
За вікінгам у хату рвецца сцюжа –  
Ты што згубіў тут, добры скандынаў? 
Суровы твой марозам твар асмужаны…  
Адну маю сястру ты ўжо забраў. 
 
Дамовімся на вечны мір з табою: 
Жыві, тут месца хопіць. Сваякі. 
Нямунас жыццядайнаю ракою 
Злучае два народы на вякі... 
 
Твой родны кут у мора сплыў ахвярай 
Ці мо аблуда прыпыніла тут –  
Будуй жа дом, што сам сабе намарыў, 
А беларус – ён зух на талаку. 
 
Сям’ёй адзінай у краіне балтаў 
Здавён жывуць літовец, беларус... 
Чаму ж цяпер, забыўшыся на праўду, 
Прабег між намі хіжы землятрус? 

                             СВЯТА 
 

 
На свята Ліго запрасі, латыш, 
Калі гарыць кастрышчамі Даўгава, 
Калі спявае плошча – і паміж, 
Наўсцяж твой голас чуецца ласкавы... 
 
Змывай грахі, імклівая вада,  
І з душаў чыстых радуйцеся, зоры. 
Пад купал неба дасягайце, хоры. 
Спявае шчасце, дык маўчы, бяда! 
 
Настрой нядобры – гэта не бяды! 
Хачу ў Даўгаве з сёстрамі купацца, 
Пускаць вянкі, з каханай абдымацца –  
Братэрства пахрысціць імкну сюды. 
 
Ты ж на Купалле прыязджай ка мне. 
У крузе родзічаў маіх, паэтаў, 
Хачу пачуць я твой вянок санетаў. 
Узвей касцёр свой на Беразіне! 

НА ДЗЯДЫ 
 
 

Па жылцы сіняй (кажуць за мяжой) 
Па Нёману плыву я па цячэнні 
На стрэчу з роднай, крэўнаю зямлёй, 
Каб продкаў стрэць.  
                     Няма ў душы зацьмення... 
 
Я праплыву на дэльту. Востраў там 
Асфальтаваны. Пасярод – палацы. 
Няма ўжо месца продкавым крыжам,  
Там пад вярбою сяду на палянцы. 
 
І налію па чарцы мне ды ім, 
І пакладу там яйка, хлеб і яблык, 
Каб ведалі, што не ў краі чужым –  
Знайшлі спакой славяне між прыбалтаў. 
 
Пасля я проць цячэння павярну, 
Маўчаннем адкажу на кулі-словы, 
Пагарду і абразы... Не крану 
Ні матчынай, ані літоўскай мовы. 

КРЫЎДА 
 

 
Мяце вятрыска сонечны пясок –  
Ён вінавата лашчыцца да ног. 
 
Пайду я нацянькі праз жоўты лес,  
Па ветрыкам расчэсанаму полю. 
Яны не скажуць: “Не ў сваё залез!” –  
Жыты й лясы маю пацвердзяць волю. 
 
Заўсёды я дадому мог прыйсці, 
Купацца ў Балтыі, бурштынікі шукаць. 
Заўсёды, што хацеў, я мог знайсці –  
Ды ветліва маглі не адказаць. 
 
Пакрыўдзілі… З цярплівасцю прыму, 
Нібыта воўк завыю на дарозе... 
Балтыец-брат! З усмешкай абдыму, 
Як на кляновым з’явішся парозе. 

* * * 
 
 

А што будзе праз дзесяць гадоў 
І якая пратрубіць труба? 
Саранча з сутарэнняў і схоў 
Павылазіць – панікне трава... 
 
У якой жа краіне малой 
Распачаўся ўжо свету канец? 
Мо пячатка для ліку галоў –  
666 –  
 
Танна зроблена? Веру крапі, 
О мой брат па Хрысту, 
Кубак крэўны да кроплі дапі –  
І сыходзь тады у немату... 
 
О як светла і жудасна мне: 
Як ад плоці аддзелены дух, 
Я знаходжуся ў будучым сне. 
Там на дзіва ажыўлены рух! 
 
Як патрэбен ты сам для сабе, 
Каб прарокаў ілжывых спазнаць  
І анёлаў на гучнай трубе 
Са свяцільнікам сустракаць... 

МОЙ ГАЮ 
 
 

Мой гаю! Мой гаю! Ты п’яны: 
Пад шаты куды ні ступлю – 
Нібы жарабок зацугляны, 
Імкнеш на мяне аглаблю. 
 
Мой гаю! Ты гнёздамі птушак 
Раптоўна кідаешся ўніз –  
У багну, у яму-лавушку, 
У нафтавы водар крыніц... 
 
Мой гаю! Ты  хворы, ты  хворы, 
Цябе не ўпільнуе дазор. 
І ворная кружыць разора –  
Ратуе зялёны шацёр. 
 
Нялепіца і недарэчнасць –  
Блуканне ў тваім гушчары... 
Мой гаю! Сканаеш – у вечнасць 
З сабою мяне забяры. 

ЦЯБЕ ЧАКАЮ... 
 

 
Няўжо пагубіць злыбяда красу? 
Няўжо не ўтаймаваць майго адчаю? 
Пяшчоту на самоце я нясу: 
Яшчэ не стрэў тае, што пакахаю... 
 
Чаму бязлітасны суровы плён? 
Чаму не сустракаю любай долі? 
Чаму ляцяць амуры пад адхон, 
А сэрца аж сціскаецца ад болю? 
 
Калі цябе я мрою у садах, 
Калі па вуліцах начных блукаю, 
(Я ногі збіў, прайшоўшы доўгі шлях) –  
Пачуй мяне, бо я цябе чакаю! 

МАТЫЛЁК 
 
 

Адпушчу я цябе, матылёк... 
Сам, запрошаны, ў госці з’явіўся, 
Ехаў доўга, спяшаўся здалёк, 
Хоць і дужы яшчэ, ды стаміўся. 
 
Раз паклікалі – трэба. Хутчэй 
Я ўсё кіну, бо ім стала дрэнна: 
Да зялёных, як мора, вачэй 
Паляцеў, адарваўшы карэнне 
 
Ад пракладзеных каляін, 
Звычных правілаў, крокаў размерных... 
Ды сюды я прыехаў, калі 
Знаць далі, што прыехаў дарэмна. 
 
Ключ пакінулі – не да цябе! –  
Ды паспешна махнулі на дачу. 
Загартоўвайся ў новай журбе:  
Хочаш – смейся, заходзься ад плачу… 
 
Адпушчу я цябе, матылёк: 
Нам тут змерзнуць, а не абагрэцца. 
Распалю дома свой камялёк –  
Лік Тварца уздыхне і ўсміхнецца… 

* * * 
 
 

Мінулым ты мяне не спакушай, 
Бо жыць у ім сягоння – як хвароба. 
Нябожчыкаў у сне не ўваскрашай: 
Не прынясе набыткаў гэта спроба. 
 
Бо магікане ў небыццё пайшлі, 
Пакуль я млеў, залізваючы раны, 
Сабакам збітым – і чароўны Ліс 
Не дачакаўся на маё спатканне… 
 
Цяпер хоць локці ў роспачы кусай, 
Час не павернеш – як душа ні прагне… 
Мінулым ты мяне не спакушай, 
Бо дзень наступны абярнецца багнай. 

БОЛЬ 
 

 
З табой сустрэча, о маё каханне, – 
Мой згубны лёс. Такія мукі, боль  
Нясцерпныя, а сіл для развітання 
Няма… Кахаць цябе дазволь. 
 
Я – голы куст. Каб мне хутчэй засохнуць, 
Маланкай каб мяне спаліў сам Бог, 
Я пад твае упарта крочу вокны, 
Усходжу на расплаўлены парог.  
 
Згараю у абдымках (ты кахаеш?)… 
О як люблю цябе, анёлак дарагі! 
Вядзі мяне, як зніч, па небакраі, 
У гай, у сад, у поле пад стагі… 
 
Палі мяне, палі нашчэнт – да скону, 
Калі згару – табе далей ляцець… 
Ты – птушка Фенікс (злітуйся, Мадонна!), 
Таму й прыемна мне з табой згарэць. 

РАДАСНАЕ ЗЗЯННЕ 
 
 

Я кіну дома ўсё – і пехатою 
Пайду праз цемру і святло дарог. 
Хай коні ржуць на рэчцы у затоне 
І мільгаціць вакенцам церамок. 
 
Адчынім дзверы – радаснае ззянне 
Вачэй вясновых насустрэчу мне 
Памкне і вышынёй астральнай 
Душу маю агорне-ахіне … 
 
То сэрцаў двух самотных ачышчэння 
Прыйшоў жаданы час у церамку. 
Жыццё і мы, ягоныя стварэнні, 
Ад небяспекі зараз убаку. 

ПАДРАНАК 
 
 

На што табе, падранак – я, 
Атручаны яшчэ ў вантробе? 
Ты не глядзі, пад ранак як 
Вяртаецца дадому зомбі. 
 
Ты не глядзі, прыгожы што, 
Не па гадах што поўны сілы –  
Іду праз рэчкі без мастоў, 
Бо смерць мяне даўно скасіла. 
 
То воблік мой цяпер жыве, 
Ты песціш звера у абдымках.  
Душу маю не пазавеш 
Ні да Парыжу, ні да Рыму. 
 
Я згублены табой даўно. 
О не крычы ж ты так начамі!  
Найлепшае табе – адно: 
Згубіць пярсцёнак заручальны. 

ПАЛЯВАННЕ 
 

 
Твайго я твару больш не прачытаю, 
Вачэй тваіх – ты боль мой і адчай. 
Але  пераадолець грань адчаю 
Душа імкнецца – любая, бывай! 
 
Як толькі цела смужны сон кране   
І думак заціхае дзённы вулей – 
Не вер, не вер, што ўсё ва мне засне, 
Душа лунае горнаю казуляй… 
 
Зноў да цябе ляціць, зноў да цябе –  
Датклівым, непадзеленым каханнем. 
Не бі яе, няхай яе заб’е 
Чужынец на вясёлым паляванні. 

КАЛЯДА 
 

 
Замільгалі, нібы матылькі, 
Лёгка падаюць з неба сняжынкі. 
Я на лыжах праз лес нацянькі 
Да цябе паспяшаю ў абдымкі, 
 
Люба яблынька… Як сірата, 
Адзінокая ў полі пад снегам… 
Да цябе я імчу, Каляда, 
Разняволена-стомленым бегам. 
 
Падарунак табе я нясу: 
Куль саломы – на стан цёплы пояс. 
Вытру з вочак тваіх я слязу 
І сагрэю, як зернетка – колас… 
 
Неўзабаве вясной расцвітуць 
Краскі дзён – ты ў каханне паверыш 
І палюбіш свайго Каляду, 
І прашэпчаш: “Мой любы… 
                                      мой першы!” 

РАДЗІМА БУДЗЕ СНІЦЦА… 
 

 
Твае па гэты час у Мінску крокі 
Не сціхлі, аддаюцца рэхам тут –  
На вуліцах – і полымем высокім 
Да рання асвятляюць родны кут. 
 
Палае ў Зембіне твая бярозка,  
І тут адзнака крокаў дарагіх… 
Хоць хутка-хутка затрашчаць марозы,  
Ды памяць аб табе растопіць іх! 
 
Асветлены тваім зіхоткім імем 
Мае ўладанні летам і зімой.  
Бялёным палатном маім узімку 
Да ганачку твайго бяжыць сувой… 
 
Табе і за мяжой не адхрысціцца, 
Каханая, ад памяці і слоў. 
Там па начах Радзіма будзе сніцца 
І будзеш чуць там клёкаты буслоў.  

ЛЕТУЦЕННІ 
 

 
Развітаемся. Колькі год 
Аб табе аб адной перадумаў. 
У людзей: за вяселлем – развод, 
І глядзець на мяне, як на дурня. 
 
Што мне людзі! Я сілу жыцця 
Не патраціў дарэмна –  ў натхненні 
Верш рабіўся з таго пачуцця. 
Колькі Музаю я летуценіў! 
 
Але ж выпіта гэта віно 
І ў бакале на дне – ані кроплі. 
Хопіць мараў дарэмных і сноў, 
Дзе адзін надакучлівы профіль. 
 
Ды ўжо хопіць – сказаў я сабе. 
Паглядзі, што на іншай сяўбе. 

* * * 
 
 

І ўглядаюся ў свет, быццам я 
Маю толькі юнацкіх сямнаццаць. 
Як у верасні бацяня,  
Я спяшаюся ў вырай збірацца. 
 
Колькі будзе цудоўных краін, 
Колькі воблакаў будзе і хваляў, 
Будуць  ружы, язьмін і палын, 
Будзе цяга дадому з тых даляў. 
 
І я новыя творы складу, 
Запішу, занатую – і дужы 
Кветку-папараць, пэўна, знайду 
У бязлюднай, бязлітаснай сцюжы. 

* * * 
 
 

Не прабіцца ў нябесны твой дом, 
Дзе прачыстая пара імгліцца… 
Узляцець бы мне ўвысь сакалом –  
Не дастаць мне цябе, не дабіцца. 
 
Песімізму і роспачы дзень 
Зноў прайшоў – у Амерыцы сонца. 
Першабытны віхор наляцеў –  
Ноч усю будзе біцца бясконца. 
 
Ты рукі сваёй не працягні –  
Я валет не казырнае масці. 
Не садзіся на хуткі цягнік –  
Не чакае цябе дома шчасце! 

РАМОНАК 
 

 
                                                  Але Лапошыч 
 

 
Рамонак! Ты дзіцёнак нібы. 
Дзеля чаго з’явіўся ў свет? 
Што стане з сэрцайкам і німбам 
Тваімі – ўдумайся як след! 
 
Ласкавай мо, пяшчотнаю рукою 
Сарваны будзеш любай у букет. 
Завалены каменнямі, раллёю, 
Стаптаны спакваля, як пустацвет… 
 
З табою намалюе хто карціну, 
Пакіне непрыкметна на акне. 
З сумненнем, нерашучым уласцівым, 
Спытае: “Пакахае альбо не?” 

ЗВАНОК 
 

 
                                                                П.Г. 
 
 

Званок твой – і маўчанне ў трубку, 
І сэрца нестрыманае – тук-тук… 
Замест кахання выбрала ты муку, 
Замест караляў носіш ты ланцуг. 
 
Сама ў сабе – тургенеўская дама, 
Якой не зразумець, не ацаніць… 
Не ўзняцца да цябе… Ад меладрамы 
Аскоміны мне цяжка не набіць. 
 
Дыханне ў трубку. Ні слаўца. Маўчанне. 
Ты – незямная, я – зямны, мы – дзе? 
Ты выбіраеш мары – не спатканні, 
І прымушаеш сны твае глядзець. 
 
У іх з’яўляцца дзеючай асобай –  
Мне не патрэбна гэта небыццё! 
Ты з мазахічнай нейкай асалодай 
Мне дыхаеш у тэлефон, Жыццё!.. 

КРЫЗІС 
 

 
Заўтра стрэча з табою зноў будзе, 
Да цябе я, зламаны, прыйду. 
Папрашу я цябе – не марудзіць: 
Прагані, бо ў цябе я ўкраду 
 
І надзею, і веру – ды ў сцюжу 
Панясу за пакоі твае… 
Толькі моцы мае не стае: 
На балоце не вырастуць ружы! 
 
Я не веру табе ўжо больш года, 
Як застаўся адзін на зямлі, 
Як засыпала сажай прыроду… 
Печ патухла – палі не палі!.. 

*** 
 
 

О з чаромхавым водарам вечар! 
У нізінах – малочны туман. 
Ад галінак у белым суквецці 
Напаўняе паветра дурман. 
 
Мне так лёгка забыцца пра тое, 
Што спакойна мне жыць не дае, 
І ў чаромхавай пахкае мроі 
Маё сэрца нарэшце пяе. 
 
І так радасна ў наваколлі, 
Нас і роспач, і смерць абышлі. 
Ды, здаецца мне, гэткае долі 
Не бывае на грэшнай зямлі. 

ПОЦІСК РУКІ 
 

 
Пашаны большай мне не трэба, 
Як поціск сябравай рукі, 
І жытняга акраец хлеба, 
І споведзь Богу ля ракі, 
 
Дзе храм – Сусвет, яго падножжа –  
Зямля. Дзе сцены – дрэвы, мы… 
Дзе купал – неба і дзе кожны 
Быць можа смелы і прамы. 
 
Азёры, рэчкі – гэта вочы 
Людзей, усіх звяроў і птах… 
Туды ўначы я ўпарта крочу 
Адзін, забыўшыся на страх. 
 
Як сумна стогне сябра сэрца 
У возеры, з нябёс  гучыць… 
І твар яго – нібы ў люстэрцы. 
Яму так цяжка… Трэба жыць! 

ЗЯМНАЯ ІМША 
 

 
Калі ў бяседзе з сябрам лепшым 
Душу ад смутку супакою –  
Нібы плыву я Шляхам Млечным, 
Спрадвечнай зорнаю ракою. 
 
Нібы імчуся я ў дзяцінстве 
Сярод анёлаў у міжзор’і,  
Аблокаў змрочнае націнне 
Душу ніколі не агорне. 
 
І падае з душы каменне,  
Журба у бездані знікае, 
І толькі небам захапленне 
Мяне, бы крылле, уздымае … 

НЕ КРЫЎДЗІ 
 
 

Не крыўдзі ты мяне, мая душа: 
Ссівела ўся, састарылася здаўна, 
На погарбы лятаеш – да крыжа, 
Бо з ім спакойна, радасна і слаўна… 
 
Не крыўдзі ты мяне мо кожны дзень, 
І так намучаўся, нагараваўся спраўна. 
Камусьці – сонца, мне ж крыжовы цень –  
Маліся з Бібліяй, маліся на Каране. 
 
Не крыўдзі ты мяне, а пашкадуй –  
Пяшчотай надзялі, спагадай, ласкай.   
Не бойся ты мяне: я не ўкраду 
Тваё жыццё, падобнае на казку. 
 
Не адлятай, не крыўдзі – я прашу. 
Я месяцам пацешуся на небе,  
Свой хлеб надзённы птушкам пакрышу, 
А іншага мне без цябе й не трэба. 

*** 
 
 

Твой дуб не зломіш – добра укапаны, 
Падмурак – поле, неба – гэта столь. 
– Мой даражэнькі, родненькі, каханы, 
Тваім мне лісцейкам пабыць дазволь. 
 
Ці той вавёркай, што ў дупле адкрытым 
Жыве спакойна, нібы сам Хрыстос, 
Ці жалудочкам, ці хлапчынам спрытным, 
Што пад цябе каханую прынёс. 
 
– Не дазваляю, адыдзі, ты злодзей, 
Ты здраднік, болей бачыць не хачу!  
І сонца чорнае праменнямі на ўсходзе 
Мяне марозіць смерцю – я маўчу… 

* * * 
 

 
Дарогі розныя ў бакі нас развялі. 
О, як хацелася б з табой застацца!   
Падковаў не скавалі кавалі, 
Што памаглі б мне за табой угнацца. 
 
Не зваражыла мне з табой шляхоў 
Цыганка ў каляровай хустцы,  
І карма між бязлітасных вякоў 
Не давярае аб яднанні чутцы. 
 
Пялёсткі на рамонку абарву –  
На “не” закончыцца, канешне,   
                                      абрыванне –  
І упаду я ў чорную траву, 
І здзейсню над табой расчараванне. 
 
Зраблюся я спакойны, як пасля 
З табой уцехі ў месяцы мядовым.  
І снегам пакрываецца ралля, 
Насеннем пазалітая барвовым. 

ДВАЙНІК 
 

 
Ты зноў ідзеш павольна, нібы пан, 
Прэч ад мяне, нікчэмнага стварэння, 
І думкамі напоўнены твой збан, 
Багата паміж ног насення, 
 
А фалас крэпкі, нібы рог ці сук, 
І ногі, торс таксама, ягадзіцы, 
Абдымкаў невыносны крук, 
Ад болю аж сціскаюцца сківіцы. 
 
Агонь вачэй, шыкоўныя вусы, 
Смуглявы твар з гадамі ўсё цямнее, 
Настоі – папараць і верасы –  
П’еш нашча  і ўсё болей здаравееш. 
 
Душа – касцёр.  
                   – Не падыходзь, батрак, 
І не турбуй вялікіх мордай-рылам. 
Каму ад Бога найвышэйшы знак, 
Табе – падрэзаны ў вантробе крылы… 

ЗАМЕНА 
 

 
Прабірка я для вопытаў нібы, 
То воцат наліеш, то срэбра –  
І паўстаюць то парасткі журбы, 
То весялосці – што на сёння трэба. 
 
Занемагу – табе няма бяды, 
Ты эгаістка, аб сваёй істоце 
Хвалюешся, а сівізны сляды 
На галаве маёй. Што я паяц на дроце, 
 
Што я жабрак – табе няма тут спраў. 
Захочацца – наблізіш, хочаш – кінеш, 
Я для тваіх народжаны забаў, 
Стамлюся – не паднімеш кіпеж. 
 
Я паміраю. З гарызонта, бач,  
Ужо ідзе, святлютка і прыгожа, 
Замена мне. Прашу цябе, паплач, 
Пакуль цябе ён здрадай заварожыць. 

ДЗВЕ ГАЛАВЫ 
 

 
Вярнулася б… Дзве галавы мае 
Зноў круцяцца, баляць і знемагаюць. 
Адной – душы тваёй так не стае, 
Што аж  хадзіла, бедная, да гаю. 
 
Вяроўкаю чапляла на сукі 
У стужках чорных смутак-адзіноту. 
Кідалі ёй манеты жабракі 
Ды з маку налівалі ёй дрымоту… 
 
Другой жа – цела, без яго ключоў 
Аж чубчык кучаравы лемантуе. 
Сядаю у стары, дзіравы човен 
І на касу, дзе мы былі, прастую… 

ТВОРЧАСЦЬ 
 

 
І пастаўлю апошнюю кропку: 
Твор закончаны – можна астыць. 
Толькі несупакойныя крокі 
Пад акном  не даюць мне забыць, 
 
Што не ўсё ў тым рамане жыццёвым 
Дасканала  (дзесь спее туга), 
Што бяспамяцце здраду васцёрыць, 
Каб начны паўтарыць Кандагар. 
 
Што атруту рыхтуе мне хтосьці   
Ды мяшае з чырвоным віном, 
Мне заману плануе на госці, 
Каб вярнуўся з гарэлым нутром… 
 
Так заўсёды. Як толькі да кроплі 
Вып’ем тых, каго любім,  кастром 
Спалім іх – то  зліемся з натоўпам. 
Для раманаў патрэбна нам кроў. 

ЧОРНЫ ЗАДЫЯК 
 

 
Мне Серафімавай пяшчоты спеў 
Начамі сніцца: скуру я здымаю 
З сябе ўчарашняга – і неспадзеў 
Сам чараду анёлаў даганяю… 
 
Не даганю, бо зорны прысак-тло 
Бясконцай кудасой мяце ў Сусвеце. 
Нібыта без мяне табе дабро ёсць зло –  
Чакаеш аспіда ў сваім саеце. 
 
Я ведаю. І вечны свой праклён 
Я абхітрую, як засне свядомасць,  
І праз вякоў бязлітасны заслон 
Зяўлюся, Дэман, у маркотным доме. 
 
І абдыму. І целаў нашых знак, 
Бы крыж, Харона пераможа позірк.  
Мы пераможам чорны Задыяк, 
Як паплывём нябёсамі ў знямозе… 

НЕСАПРАЎДНЫЯ 
 

 
“Вы – паэты несапраўдныя…” 

Таццяна Зіненка 
 
 
Таццяна нам сказала: “Вы – паэты 
Фальшывыя, няма ў вас праўды гэткай, 
Каб закранула сэрца да струны 
Галоўнай… Вы – без навіны ”. 
 
Мы пішам проста, так, дзеля забавы, 
Ў паэзіі мы быццам “Май ласкавы”… 
Увагу ўсё жадаем прыцягнуць, 
Жыць хочам лёгка, а не спіны гнуць… 
 
А мне – каб сонейкам пастракацець 
Ды вельмі хутка у нябыт зляцець. 
Вось так. І ные ў сэрцы смутак-рана: 
А што на гэта думае Таццяна? 

         МАКСІМУ БАГДАНОВІЧУ 
 

 
Духмяныя, салодкія суніцы –  
Тваё апошняе жаданне, сябра мой… 
Цябе няма. Пры кожнай навальніцы 
Я ў лодцы з прадзіраўленай кармой. 
 
Я кожны дзень турбуюся, сумую, 
Цябе няма – мне трэба несці крыж. 
Ды што народ! Сябе не падыму я 
З нядолі. Я нібы гульня у брыдж. 
 
Каб ты не паміраў (смерць – скарб варожы), 
Разумны і з вясёлкавай душой, 
Няхай у слуп мяне пераварожаць. 
Цябе няма. Як цяжка, браце мой! 
 
Бывае, хочацца і мне у Ялту, 
Табе адному вершы пачытаць 
І на траве без енку і без гвалту 
Суніц, рассыпаных табою, паспытаць. 
 
Тады цябе ў натоўпе даганю я, 
Ніколі ад цябе не адыду –  
З табой душа начуе хай і днюе: 
Не прадаюць паэтаў за імзду. 
 
Ментальнасцю народнаю спавітых 
Вышэйшы розум возьме ў свой заслон –  
І з неба дождж чырвоных, сакавітых 
Суніц пральецца – за грахі праклён. 

МАЛІТВА 
 

 
Ты павер, ты павер напавер: 
І каханне, і вернасць – са мной, 
Хоць яны, як паранены звер,  
Цяжка дыхаюць гарачынёй. 
 
У паветры даўно лісталёт, 
Хоць да снегу далёка яшчэ. 
Шэрань аўрай на дрэвах, ды пот 
Па ілбе і па шыі цячэ. 
 
Я малюся: не памірай. 
Не пакінь ты мяне. Не пакінь. 
За табой аблячу небакрай, 
А цябе не забуду… Амінь. 

ЗАЯВА 
 

 
Дазвольце мне лічыць сябе паэтам, 
Дазвольце, мне патрэбны гэты знак, 
Пакутлівая зорная адметка, 
Нарок якую цьмяны Задыяк. 
 
Патрэбна мне падобнае прызнанне: 
У гэтым лёс мой, без яго мне – смерць… 
Яго не прамяняю на каханне 
І поспехаў грашовых крутаверць. 
 
Яго не прамяняю на краіны, 
Дзе людзі лепей, чым у нас, жывуць, 
Ні на васалаў смачную даніну, 
Ні на алкаголю каламуць. 
 
Выбраннікі, як вас я разумею, 
Як прагну ў ваша кола ўсім я тым, 
Што, небарака, ведаю, умею –  
Я, чорны і ссівелы пілігрым 
 
З агнём у зрэнках. О, не адштурхніце, 
Дазвольце з вамі ў далягляд ісці –  
Няспынна будзе сонейка ў зеніце 
І кветкі будуць круглы год цвісці. 
 
Маю малітву ўчуеце – упэўнен. 
Эўтэрпа праляціць пад небам так, 
Што стане жаба брыдкая царэўнай –  
І заіскрыцца цьмяны Задыяк. 

ДРЭВА КАХАННЯ 
 

 
Я дом не збудаваў – няма дзяцей, 
А яблыньку у полі пасадзіў.  
Расціце, налівайцеся хутчэй 
Нябесным сокам  яблыкі наўздзіў! 
 
Злятайце ў поцемкі ў траву далоў: 
Трава шаўковая – для маладых… 
А любы з любай не знаходзяць слоў, 
Напэўна, й не шукаюць іх… 
 
Плады, ляціце ў дол-прыпол! 
Твой яблык, яблынька, як не ўкусіць? 
А ў полі анікога навакол,  
Адзіны ў небе Млечны Шлях зіхціць. 
 
О колькі твораў яблынька дала   
Паэтам, пілігрымам на вяку! 
І круціцца Сусвет вакол ствала 
Той яблынькі малой на скразняку. 

* * * 
 
 

Я стану лепшым, чым я быў учора, 
У будучыні пашанцуе мне. 
Не прыйдзецца за сад свой чырванець, 
Хоць чырванее ў небе адвячорак.  
 
У садзе – свята. Час і груш, і яблык. 
Сябры і дзеці! Запрашаю ўсіх 
Ка мне на баль – паплечнікаў маіх! 
Пра халады шчэ не спявае зяблік… 

* * * 
 
 

Трыццаць трэцяе скончыцца лета 
Неўзабаве – і вынік я свой 
Падвяду: я не быў пустацветам, 
Васільковаю быў галавой. 
 
Хоць не ўскрыліў Хрыстом над Галгофай, 
Быў прыбіты не раз да крыжа 
І пад тракамі слыннай эпохі 
Як пад танкам смылела душа… 
 
Ўсіх паэзія не ўратавала, 
І мяне… Толькі з неба святло 
Ды касмічнага розуму гала 
Уздымалі мяне на крыло. 
 
І ў пакутах нязменнага часу 
Я эдэмскі вырошчваю сад, 
Дзе плады аніколі не згаснуць –  
І запаляць лампаду з лампад! 

ВУЧЫЦЕЛЮ 
 

                                                          М.С. 
 
 

Настаўнік, дзякую. Сумненняў хібы 
Закончыліся – промень ты ўначы. 
Бі словамі, падвешвай аж на дыбу, 
Але вучы мяне, прашу, вучы! 
 
Ты не шкадуй мяне. З табой пакуты 
Салодкія. Мы творчасці ткачы. 
Падмешвай мне у кубак і атруту, 
Ды ад царквы сваёй не адлучы. 
 
О не крыўдуй і толькі не маўчы, 
Калі, няпрошаны, з’яўлюся на парог. 
Настаўнік! Для мяне ты  Бог, 
І прагне да цябе душа: вучы! 

* * * 
 
 

Памру ад СНІДу творчага, згару, 
Спаць не хачу, пісаў бы дні, пісаў бы 
Вярхоўнаму – паэзіі – цару 
Паперу пра свае няшчасці. Праўду. 

 
Не дываны – цагляная турма 
Мая падлога, а пасцеля – нары, 
І прабачэння ўжо душы няма, 
Юначыя бо не збыліся мары… 

ПАМАЛІСЯ ЗА ІХ 
 

 
Ну колькі я ужо магу вывозіць 
На хворым і старым кані 
Бруд усялякі? Як вас растрывожыць, 
Духоўнасці жыццёвай карані? 
 
Чаму на могілках зрабілі сметнік, 
Дзе спіць лясны наш і балотны люд? 
Такое вы нідзе на свеце 
Не ўбачыце. Вас не турбуе суд 
 
Вышэйшы? Бо у блудзе – брудзе, 
Ў бязвер’і вы прафукалі жыццё, 
Гарэлкай абпіліся… Ці ж вы людзі? 
Абрыдзела мне ваша скавыццё! 
 
О ліпіца! Ці адмалю ў цябе я 
Здзічэласць, рабства – землякоў грахі? 
Няўжо такое на вякі зацьменне? 
А дождж атрутны – ў сэрца са страхі… 
 
Мяце пясок з радыяцыйнай зоны, 
Птушыны спеў і смех дзіцячы – сціх. 
Здымі ж ты з людцаў клятныя праклёны 
І памаліся, каб жылі, за іх! 

КАБ ІХ ЗАЎВАЖЫЛІ… 
 

 
Шкада людзей, яны са скуры лезуць, 
Каб іх заўважылі, прызналі… Так 
Адслужаць Богу месу і Прагрэсу, 
Пасля святое, крэўнае – няўзнак. 
 
Шакалаў мне шкада каля мастацтва –  
Выглядваюць дабычу ноччу й днём, 
Каб заманіць і ўдосталь насмактацца 
Чужых лятункаў – з хіжым вараннём… 
 
А я, жабрак на пошукі багацця – 
Паэзіі – каб падзяліцца ёй, 
Іду штодзень,  і шчодрае мастацва 
Адорвае высокай светлынёй… 

АНТЫСВЕТ 
 

                                                  Воланду  
 

Гэта ён, запрыкмецьце яго, 
Ён забраў мае мары і смех, 
Ён з вяртлявай, кароткай нагой, 
Ён жыве, калі дзейсніцца грэх. 
 
Ён магутны ў сваім рамястве, 
Магнетызмам валодае ён. 
Ён  адразу, а не пакрысе 
Забірае ў бяздушны палон. 
 
Запрыкмецьце пачвару. Яго 
Можна ў кожным убачыць, на жаль,–   
Чорта з вывернутай нагой. 
Ён ці я свайго гора каваль? 

ЗМОВА 
 

 
Я нап’юся віна, я нап’юся віна, 
Крыўду-роспач у ім утаплю, 
Буду піць аж да самага дна –  
І крывавай пячаткай скраплю 
 
Змову з д’яблам. І быццам бы мне 
Стане лёгка і радасна жыць: 
На чырвоным і горкім віне 
Буду я на бяду варажыць. 
 
І сумленне, і талент душы 
Памяняеш на помсту і злосць, 
А пасля – колькі хочаш грашы: 
Не пакіне цябе ягамосць! 

ALTER EGO 
 

 
Дзе промень твой схаваўся? Я дрыжу. 
Не грэюць ні гарэлка, ні віно,  
Не цягне да малодкі пад акно,  
На ўсмешку ўсмешкаю не адкажу. 
 
Дзе ты? Ну як цябе пазнаць, 
Знайсці, энергіі набрацца каб. 
Чаму схаваны ад мяне твой скарб: 
Святло душы і розуму пячаць? 

* * * 
 
 

Забруджанай ракой удаль плыву. 
Ў ёй душы цёмныя – цямней ад ёгі. 
Усё ніжэй схіляю галаву, 
Свінцовыя, нібы ў калодках, ногі. 
 
Закрыю вочы – лесвіцаю ўніз, 
Да Вельзевула з жахам апушчуся. 
Убачу кветкі белыя суніц –  
Зноў на зямлю з палёгкаю вярнуся. 
 
Да іншага адкладваць дня 
Учынак, мне прызначаны, не буду –  
У прэрыі свайго злаўлю каня 
І прыручу яго на дзіва люду! 

                              ЛЁС 
 

 
Ты  мой незатухаючы агонь. 
Мяне ты па жыцці вядзеш капрызна, 
Цар Усявышні,  і палае скронь 
Ля свечкі, бо грашыў я ненаўмысна. 
 
Усё наўкол вышэйшы мае лад: 
Загадвае адно – другое мовіць… 
Я не такі. І што там скажа кат – 
Ці пашкадуе ён, ці пазласловіць –  
 
Мне абыякава… Ды ўсё ж цяжэй 
Мне жыць абдзеленым Тваім каханнем: 
Яно і ад нападаў беражэ, 
І ад самоты у варожым стане. 
 
А потым  зноў і зноў душы раскол: 
Перажываць за ўсе памылкі продкаў 
І споведзі выслухваць навакол 
Авечак, шэрых зданяў і ваўкоў…  
Не дачакацца мне анёла з лодкай. 
 
Мучэннем адмаўляю Антысвет, 
Каб зноўку даць жыццё садам і кветкам 
І аднавіць стагоддзяў запавет: 
Лепш адысці, Сусвет ачысціць дзеткам! 

Я ЎСТАНУ 
 

 
Зламалі зноў. Ну колькі раз, ну колькі 
Сваімі жартамі наўмысна ты 
Мяне змушаеш, Лёс, шукаць іголкі 
У стозе сена, дзе адны краты! 
 
Узрылі гніль – іголкі паляцелі 
Далей – у нетры, да ядра зямлі. 
Я быў там, і абпаліны на целе 
Травой зялёнай шчэ не зараслі… 
 
Я ўстану, бо ўставаць прывучан, 
Як Ванька-ўстанька, – адхіну хлусню. 
Я птахам белым узлячу над кручай, 
Каб больш не чуць палёвак мітусню. 

МЫ ПОМНІМ БОСКАЕ… 
 

 
Я – спевы аксамітных сцюж, 
Я – водбліскі купальскай кветкі, 
Я – тыгр, я – ластаўка, я – вуж…   
Мяне няма на свеце, дзеткі… 
 
А хто ж няўрымслівым радком 
Запісвае і сінь, і вецер?   
“Мяне няма нідзе на свеце?” –  
Якім прыдумана бажком?.. 
 
А злёты з неба каршунамі 
На сіратлівую траву, 
А іскра Божая між намі, 
Калі глядзелі ў сіняву –  
 
Што гэта? Не жыццё маё? 
Касмічны дух – то я, мой дружа. 
Мы з небам звязаны задужа  
І помнім Боскае… Сваё. 

ЗАСЦЕНАК 
 
 

Жыццё ў жалезным церамку 
Знішчае цела мне і розум. 
Кат ведае: я не ўцяку, 
Засценак зроблены цвяроза. 
 
Марская хваля б’е ў сцяну, 
Мне нат салёнай не напіцца. 
Калі, абпалены, засну, 
Прысніцца зімная вадзіца. 
 
Над жонкай – здзек, дачцы – ганьба,   
Наперад я ўсё гэта ведаў: 
Як ні хацеў – сябе, раба,  
Не вызваліў з уласных бедаў. 
 
Аб чым яшчэ журыцца мне? 
Адно шкада – радзіўся рана. 
Час не прыйшоў (не зорны – не!) – 
Звычайны, мне наканаваны! 

РАЗУМНЕЙШЫМ 
 

 
Не такі я, як трэба, і вы 
Па напісанай некім паперцы  
Пачалі абкарнанне травы 
(Аперацыя, здэцца, на сэрцы).  
 
Зараз пасмы падрэжаце ўсмак, 
Прывядзеце ў парадак і крону, 
Пафарбуеце ствол, будзе так, 
Што прывабна, прыемна, законна. 
 
Кветкі бляклыя – іх замяніць, 
Прышчапіць пад зямлёю карэнне. 
А мо лепей мяне ўжо спіліць, 
Мо нікчэмнае нават насенне? 
 
Мне даўно абурыцца пара: 
Твар згубіў – для асобы нядоля, 
Славы бляск – гэта ў цемру нара, 
У нары не бывае прыволля. 
 
Але не павярнуць мне назад: 
Вівісекцыя зроблена ўдала, 
І душа колькі ночак падрад 
Да мяне болей не прылятала. 

                   СПУСТАШЭННЕ 
 

 
О спусташэнне! Надыходзіш ты, 
Калі патрэбна сіла, яснасць, воля, 
І паліш перад Будучым масты, 
І сыплеш астматычны пух таполяў. 
 
І сон не шлеш, калі я лягу спаць, 
Няма ад цёмных думак мне заслону. 
У вобразах чужых яны ляцяць 
У дом мой – і суседзі шлюць праклёны. 
 
Іду я з дому прэч – як пацукі, 
Пачвары, здані ўслед за мной імкнуцца. 
О колькі страху, енку і тугі 
Ў паветры хворым! Як не задыхнуцца? 
 
Ад спусташэння  і пясок бы снег, 
Няма сяброў, каханак: ці ж не здрада?  
Ды з неба незалатаных прарэх 
Мір Боскі паліецца раптам. 
 
І жудасную цемру сатрасе,  
Адгоніць вельзевулавы стварэнні…  
На чыстай апынуся я расе, 
Укленчу перад Богам у зняменні. 
 
І шар зямны рукамі абхаплю, 
Уціснуся ў яго я кожнай клеткай –  
І гэтак свае сілы аднаўлю, 
Я – птушка белая з аспіднай меткай… 

АСТРАЛЬНАЕ 
 

 
Астральным ты, пякельным насланнём 
Мяне не спакушай – я з вымярэння 
Вышэйшага твой госць, з яго канём   
Незахаваным, бел – чырвона – белым. 
 
Мяне, мой доктар, не гіпнатызуй: 
Евангелля я паслядоўнік шчыры. 
У мора не падмешвай ты мазут, 
Каб чаіцы не паднімалі крылаў. 
 
Астральным ты мяне не спакушай, 
Я шарам вогненным лятаю па Сусвету,  
І мной ужо закуплена імша 
На вечнае жыццё з тваёй планетай. 

* * * 
 
 

О дасканаласці маёй двайнік! 
Імкнуся да цябе я ў поце, 
Каб запытацца: ты чаму зноў знік? 
Лячу ў звышгукавым я самалёце, 
 
Працую дзень пры дні – краплю 
Я пожню-поле медзяной расою. 
І неразумных кпіны я цярплю, 
І тых – “наадварот” – з касою… 
 
Яны ж усходы нішчыць – мастакі: 
Пад нуль пакосяць і асот, і грэчку. 
Увішныя мянташкі, асялкі 
Імгненна завяршаюць спрэчку. 
 
Перад вачыма сонца чорны круг.  
У небе дзе, двайнік, лунаеш? 
Зайздросціць, ненавідзець вымушаеш 
І, зубы сцяўшы, націскаць на плуг! 

ВЫБРАННІК ВЕЧНАСЦІ  
 

 
Сваёй душы не аддаваў… 
Усё бярыце: грошы 
І цела для сваіх забаў –  
Душа не мае кошту. 
 
Усё бярыце: сцены, дах, 
І рэчы, і адзенне, 
Але душа мая – то птах, 
Адзіны і бясцэнны. 
 
Яго пятлёй не задушыць 
І не забіць са стрэльбы, 
Да ног сваіх вам не злажыць, 
Не ўзняць на слуп ганебны. 
 
Бо не пабачыце яго –  
Вам вочы засцілае. 
Не даляцець да берагоў, 
Дзе ён адпачывае. 
 
Выбраннік вечнасці самой, 
Нястомны, ён лунае 
Над хвораю і злой Зямлёй, 
Ратуе, спавядае… 
 
Сваёй душы не аддаваў! 
То дух прачыстай волі, 
Сваёй ён зброі не складаў 
І не складзе ніколі! 

АДРАМАНТУЮ ДОМ 
 
 

Ты абяцанкамі мяне не раздражняй: 
Не веру анікому я на свеце –  
Ні сябру, ні маэстра, ні кабеце. 
Я – без прыпынку поезд-паражняк. 
 
Я мэту маю – і яе даб’юся: 
Душа на месцы, ісціна мне – Бог. 
Прызнаным і стамлёным я вярнуся 
На мой здзічэлы і гнілы парог. 
 
Адрамантую дом. Астатак долі 
Я пражыву ў цішы і немаце: 
Не жаўруком над сіне-жоўтым полем, 
Не каршуком у небазор ляцець.  
 
Слупом я стану. Хо не прыйдзе – возьме 
Разец-тапор і адсячэ кавал, 
Ужывіць сэрца і запаліць позірк –  
І ўстрапяне статую той запал! 
 
Я – мармуровы, у бялюткім садзе 
Застануся, яму не адцвісці! 
Мяне на гэтым шляху абысці –  
Не! Не ў тваёй, васпане мой, уладзе! 

              РАДАСНА І ЦЯЖКА 
 

 
За тое, што Ты дорыш мне, за ўсё 
Я вытрываю горыч і пакуты. 
Няхай дзяўбе нас хворы Час-жыццё: 
Ты ёсць, і я таму душой раскуты… 
 
Усё ў сабе я болей не нашу, 
Мне зараз ёсць каму паспавядацца: 
І ў дзень, і ў ноч спяшаю на імшу, 
У Храм Любві – каб там з Табой застацца… 
 
І будзе дом – ментальны, новы Храм, 
І з неба будзе спеў анёльскі ліцца. 
Я сыну і дачушцы перадам 
Свет таямніц пад зорку-зараніцу. 
 
Усё я буду аддаваць цяпер, 
Як ты, мой Бог, жыццём сваім мне кажаш. 
Я – чалавек, не д’ябал і не звер. 
Быць чалавекам радасна і цяжка! 

АЧЫШЧЭННЕ 
 
 

Такі вясёлы крыгаход –  
Нястачаў, роспачы зламанне. 
Ўзлятае, лопаецца лёд,  
Вітае весняе вяртанне. 
 
За дзень адмылася рака 
Ад бруду – сораму-абразы. 
Лязом дамаскага клінка 
Зазіхацела ўся адразу. 
 
Здаецца, згубу абміну, 
Ачышчуся – і прычашчуся, 
Бы з Іардані. За ману, 
За фарысейства памалюся! 

* * * 
 
 

Сябе я пераацаніў –  
І здольнасці свае, і сілы. 
Хацеў імчацца на кані, 
А трэба пехам да магілы… 
 
Хацеў вялікім мастаком 
Зрабіцца і дабіцца славы –  
Касу мянташу асялком 
І п’ю вадзіцу, а не каву. 
 
Хацеў людзьмі я кіраваць 
Ды выступаць на стадыёне –  
Гляджу: нікога не відаць, 
Апроч святога на іконе… 
 
Сярод палеткаў і лясоў, 
Зямлі і неба – у хаціне 
З лагодай ціхіх галасоў 
Прыроды – велічнай гасціны… 
 
Жаданы пошум гарадоў 
І бляск сталіц не прынялі… 
Я, схімнік з белай барадой, 
Іду далей – у глыб зямлі… 

ЗЯМНЫ МОЙ ШЛЯХ 
 
 

Зямны мой шлях – пакутлівы  ЧАЭС: 
Яго атручвалі сябры, жанчыны, 
Яго неразумення трушчыў прэс 
І непрызнанне роднае Айчыны. 
 
І рукі склаўшы, першы раз засну.  
Як я чакаю радаснага часу: 
Не трэба больш збірацца на вайну 
І паступова нішчыцца і гаснуць. 
 
Хоць непрыкметны, пахаваны б\у –  
Без некралогаў, памінальных песняў,  
Ды Бог асвеціць шчасцем твар рабу 
І душанька нарэшце уваскрэсне… 

* * * 
 
 

І гэты боль я перажыў, 
І гэта здрада не да смерці, 
Мне рану рваную зашыў 
Найлепшы з лекараў – паэце! 
 
І гэты боль шчэ не забіў 
Зямлёю горла – я спяваю 
Пра тое, згубна як любіў, 
Спяваю – на краі адчаю. 
 
І гэты боль зноў прынясе 
Нячутую ніколі песню. 
Я на нейтральнай паласе 
Застаўся, хлопчык не ўваскрэсне. 
 
І гэты несусветны боль 
Айцец мой у царкве замоліць, 
Праломіць хлеб, пасвенціць соль 
І рану быццам бы загоіць. 

У НАВАЛЬНІЦУ 
 

 
Птушка заляцела ў маё акно –  
Сама па сабе, ці занесла навала? 
Пярун з паднябесся дзяўбе адно: 
“Табе, паэт, не пашанцавала …” 
 
“Збірайся ў дарогу, прабіў твой час!” 
Хто чорныя стужкі развесіў на дрэвы? 
Павер’і народа! Змяню я вас –  
Аздоблю вамі жывыя напевы… 
 
Бяды не будзе! Рабскіх нягод 
Даволі! Смяецца і плача 
Дрэва грамовае вунь – пасярод 
Горада смутку, з дазорнай дачы… 

ПАД ЛІПАЙ – КРЫЖ… 
 
 

Пад ліпай – крыж. Пытаюся ў дзяцей: 
– Ці ведаеце пра жыццё вы продкаў? 
Хто тут сваё пад ліпай адсядзеў –  
Адбедаваў, адпанаваў па сродках? 
 
Не ведаюць. Забыліся імёны 
Дзядоў, радні і хто адкуль прыйшоў. 
Няма ў навуках бутафорскіх плёну: 
Здзічэнне душаў, без спагады кроў … 
 
Мо дэман Зла павырываў з карэннем 
Любоў к айчынным погарбам – нашчэнт, 
Загнаў у тундры божыя стварэнні, 
Сумленне, розум – пад гнілы брызент? 
 
Як прапаведнік абыду хаціны. 
Ні слова пра ГУЛАГ. Ён не паможа тут. 
Дзіцячых вочак вейкі – як хваіны… 
Ляціць ігліца – засціць родны кут. 
 
Я словы дзетак занітую ў кнігу –  
Ў ёй змрочыцца жыццё дзядуль, бабуль: 
Цапы малоцяць жыцці, ды Нямігу 
Не спыняць крумкачы – жыве пакуль… 
 
Пад ліпай – крыж… Ды памяць не зарыта: 
Пра Будычыню крона, карані 
Турбуюцца, шапочуць знакаміта 
Ў грамовым дрэве нашым дзень пры дні! 

* * * 
 
 

Я ў радасці пісаць не ўмею: 
Патрэбна мука для пяра. 
Пісаць апокрыфы сугнею,  
Няйначай, доля гандляра. 
 
Ў жыцці спяшаюся міжволі 
Дагнаць вясёлыя дзянькі, 
Адчуць жанок пяшчоту ў полі –  
Да іх спяшаю нацянькі … 
 
Касцы кашулі паскідалі, 
Дзяўчаткі любыя мае 
Вядуць пракосы ў небадалі –  
Пачуй, што кожная пяе! 
 
Не да пяра, канечне, ў працы –  
Кашу разору, сам не свой: 
Не заляцацца, не натхняцца 
На касавіцы лугавой… 
 
З Сусветам зорным на самоце, 
Калі балючы мозг не спіць, 
Я – у Паэзіі, ў рабоце, 
Мой верш расою зіхаціць! 

БУДЗЕ І РАЙ 
 
 

Зменлівы свет у маім аконцы –  
Дрэва грамовае чакае гасцей… 
Здаецца, воблачкам свячуся ў сонцы, 
Лячу я да дрэва майго ад людзей. 
 
Бог мой! Не выбівай з-пад ног зямельку, 
Пясочны грудок мой не разбурай. 
Дай мне пабыць сабою, маленькім: 
Было ў жыцці пекла, хай будзе і рай! 

ШТО Я ЖЫВУ, АДЗІН ТЫ РАДЫ… 
 
 

Наскрозь я бачу чалавека: 
Што думае, што хоча ён, –  
Той, хто пражыў больш за паўвека, 
І той, каторы маладзён… 
 
Вось думкі слыннага маэстра: 
Што геній – ён, я ж – графаман, 
Не чутна голасу ў аркестры 
Паэзіі. Ён бы шаман. 
 
Вось сябра быццам: ён зайздросціць, 
Што слова ёсць, што талент мой 
Прызнаны, – і заве на госці,   
Што потым скончацца ганьбой. 
 
Вось любая. Яе задача – 
Замужжа толькі, шлях – любы. 
То пагражае, а то плача…  
О колькі ад яе журбы! 
 
Але “сяброў” забыць не мушу: 
Шкада мне іх – у сэрцы боль. 
Мяне яны сабой не ссушаць –  
Я ўзводжу вочы ў неба-столь… 
 
Убачу твар Тваёй спагады, 
Мой Бог – ахоўнік і суддзя. 
Што я жыву, адзін Ты рады –  
І боль сціхае у грудзях… 

* * * 
 
 

Хто рассыпаў жменяй зоры 
Без канца і без чысла? 
І каму у той прасторы 
Ночка, дол, лясы і горы 
Спевам кажуць – чэсць, хвала? 
 
Для каго зарніцы ззяюць 
З невыказанай быстрынёй 
І цьму ночы разганяюць? 
Каго хмаркі выслаўляюць 
На усходзе чарадой? 
 
Я хацеў бы з імі зліцца 
Колісь, збеглы і малы, 
Каб у такт усім маліцца, 
Каб з усімі спалучыцца 
Ў зыках славы і хвалы. 
 
Ёсць у свеце розум Нечы, 
Ён і піша ўсім законы, 
Накладае забароны, 
Час вартуе кожнай рэчы. 
Ён знімае і кароны. 
 
Што йдзе проціў яго волі 
Ці не ў часе выступае, 
Тое нішчыць цьма сляпая, 
Тое жыць не мае долі. 

ПАСОЛ 
 
 

Будуць вёсны і працы гады, 
Будзе песня бясконцай, высокай, 
І не будзе нястач і жуды, 
І напеваў іржавых асокаў. 
 
І не будзе ў тым свеце мяне, 
Ні крыжоў, ні будынкаў – нічога, 
Не ўзгадаюць мяне нат у сне, 
Не запросяць з нябёс да парога. 
 
Не прыняты ад сонца пасол, 
Адштурхнуты рукой ганарыстай,  
Я пайду у няспыннасць часоў, 
Атрымаўшы ад сонца іскрыстасць. 

ПАЭТЫ 
 
 

Паэты! Не мінаюць плёткі вас: 
Вы палюбоўнікі, п’янтосы, інтрыганы, 
Вы сёння не ячмень – памыйны квас. 
Ёсць недахопы: вы не капітаны. 
 
Вы – дзеці. Вас пакрыўдзіць – здзек багам. 
На тых не глянеце ні злосна, ні маркотна, 
Вышэй за іх, бо поспех вам 
Патрэбен сёння, а не пасмяротна. 
 
Не разумеюць сем’і і сябры. 
А мо вар’яты вы, адны з сусветам 
Ідзеце сцежкамі, не ходзяць дзе звяры, 
Шукаеце вытокаў, а не дэльты. 
 
Вы з вечным сам-на-сам – то верш. 
Шлях не дарэмны,  вось першааснова: 
Запішаш з мукай, а пасля памрэш, 
Паэт, дасланае ад Бога Слова! 

ОДА МАЙСТРУ 
 

                                           М.С. 
 

Мяне, спадар, выводзіш ты ў паэты, 
Не першы – не апошні я ў цябе: 
Масткі наводзіш праз рачулку Лету, 
Каб мы прайшлі па іх, як па сяўбе –  
 
У неба сінь, дзе светлыя напевы 
Жар-птушак, знічаў і планет парад. 
Грамовае ты, ўскрыленае дрэва!  
Гайдай жа песень шэраг і наяд … 
 
Я ў дрэве тым знайду сваю удачу –  
Нібы былінка перад ім стаю… 
Мае памылкі, ганарлівасць бачыш –  
Прабач жа мне нястрыманасць маю! 

 
Рукою майстра выпраміш дарогу, 
З усмешкай мудрай: “Хай ідзе сабе”…   
На волю ад гасціннага парога, 
Па незвычайнай, па святой сяўбе… 

ВЫБАР 
 
                                          Максіму Багдановічу 
 
 

Ці ж насіў ты бутэлькі і грошы, 
Ды вяндліну-кілбасы да тых, 
Хто рашае, ці варты мы кошту, –  
Да рэдактараў тоўстых, п’яных? 
 
Ці ж сяброў сваіх прадаваў ты, 
Каб вышэйшае месца заняць 
На той лесвіцы цеснай, гарбатай, 
Дзе шыкуе мастацкая знаць? 
 
Правінцыйных рамантыкаў светлых 
Абіраюць, каб вочы заліць 
І панішчыць іх талент адметны…  
Усявышні, душа як баліць  
 
У агоніі калямастацтва! 
Ты, Максіме, ў душу не бяры:  
Чысты ў вечным з-за смерці юнацтве, 
Ты ніколі не станеш старым. 

* * * 
 
 

Пакрыўдзілі паэта. Позірк злы, 
Нахабства у вачах, язык – бы джала. 
Вар’яты мы, паскуднікі, казлы, 
П’ём, што папала, ды усё нам мала. 
 
Прытворшчыкі, сапраўднага няма, 
Акцёры.  Не жывём, а толькі граем. 
Наш жоўты дом і нашая турма,  
Нас – на закуску шакаліным зграям. 
 
А як пячэ пад кармаю душа, 
Як плача Бог, што бачыць нашы мукі! 
І светлыня вясновага дажджа 
Абмые твар, што чорны стаў ад скрухі. 
 
І ласкай небараку надзяліць 
Спяшаецца нікчэмнасць за труною. 
Вар’ятка будзе ў чорным галасіць, 
Па крузе пойдзе шапка за казною. 
 
І ўстане  ё н, калі ужо не ўстаць, 
І ўзыдзе верш на полі і на лузе. 
Расквеціцца, каб птушкаю спяваць, 
І пацалункам матчыным ён будзе. 

* * * 
 

 
Пагляд нябеснага свяціла, 
Вачэй Любві бязмежны стан… 
Скажы, каму ты падарыла, 
Касандра, мроі талісман? 
 
Мюсэ, і Блок, і Паганіні  
З маёй душой, ўва мне жывуць,  
Вядуць мяне па небасіні 
К табе адной праз каламуць… 
 
Не вадаспады строф-куплетаў – 
Мяне каханне патрасе: 
Мае Лаура і Дылекта, 
Эўтэрпа, Кліо – Музы ўсе… 

* * * 
 
 

Не пайду ў шакаліную зграю, 
Не патрэбна мне славы такой… 
З ім, Вандроўнікам, па небакраі, 
Шляхам Млечным ці Нёмнам-ракой 
 
Я прайду, дзе чароўная мова 
Распраўляе прад вечным крыло, 
Дзе маё непаўторнае слова 
Па-над багнаю ўжо узышло… 

З ДРЭВА РАДАВОДНАГА 
 
 

Прабач, грамовае, за тое, 
Што – з радаводнага – я сын 
Сям’і шляхецкай і застою, 
Зямлі сваёй грамадзянін… 
 
Сяброўка-ліпіца, матуля, 
Ўратуй блакітную мне кроў 
Ад страху, роспачы, разгулу 
І ад  раз’юшаных вятроў… 

* * * 
 

 
Над свечкамі павіс васковы пах. 
Вам, толькі вам кажу: – Да пабачэння! 
Нібыта росы белыя ў палях, 
Яшчэ узыдзе вашае свячэнне. 
 
Яшчэ да вас вярнуся ў карагод, 
Мае дзяўчаткі, зваблівы народ, 
Праз год – праз век.  
                   Прашу вас дачакацца – 
Па белай волі белы параход 
Пусціце хваляй вернасці гайдацца… 
 
Спакой патрэбен мне цяпер, сябры,  
Дазвольце адпачыць на Млечным Шляху,  
Сцяжыну ў росах весці па зары 
Насустрач ранку – сонечнаму птаху. 

* * * 
 
 

Спрадвек сячэ яго залева, 
Маланка паліць, глушыць гром. 
Дык мо таму  г р а м о в ы м дрэва 
Завецца ўсім наўкол сялом. 

 
Пачуеш скаргу селяніна: 
– Разбагацеў – у Магадан… 
Такога стогну над краінай 
Хацелі вы, Ілліч-васпан? 
 
Маўчання зоны  на паўсвету 
З калючым дротам рэй вядуць: 
Харон ахвяру мкне праз Лету –  
Праз Калыму – у каламуць… 
 
На цвінтары – крыжы без люду, 
Вялікі сметнік – у царкве. 
Ах, ліпа-ліпіца! Ці ж смуту 
Хоць хто чакае і заве? 

                      БУСЕЛ НА ЛІПЕ 
 
 

І весяліцца вёска ў смутку –  
Звіняць вясельныя званцы. 
І не манашка – у закутку, 
І не распусніца – ў вянцы… 

 
Ад вока пільнага хавае 
“Дарэктар” школу: губіць сад, 
Будуе дом (даміну!) з краю. 
Ці ў ім гармонія і лад? 
 
Нібы Батый, спаліў капліцу 
Ў сяле мясцовы старшыня. 
Бацян гняздо – сваю званіцу –  
Віе на ліпіцы да дня. 
 
І  абяцаюць мне надзею 
Ды ўсім – і ліпа, і бацян. 
Жывуць у згодзе – дабрадзеі 
І для сябе, і для сялян. 

ДАРОГА 
 
 

На ўзлеску ягадныя плямы, 
Дарога з’езджана здаля, 
А пасярод – на яме яма, 
Пад каляінаю зямля… 
 
Па ёй не зрэдзь праносяць труны, 
Вяселляў бомы па шашы 
Прайшлі, прамчаліся – і струны 
Чыёйсьці ўзгучылі душы. 
 
Баляць дарозе грудзі – раны, 
Гразёю выпацканы твар, 
А вочы  пасмамі уранку  
Бярозы засцяць – дзеці хмар. 
 
І закалыхая жытам, 
Яна пад раніцу засне  
Ды сон прысніць аб перажытым, 
І будуць людзі ў гэтым сне. 

НЕ ПАКІНЬ 
 
 

Мой спадар, мой святлюткі Анёл, 
Што за левым плячом ціха плача. 
(А пачварны і брыдкі Асёл, 
Што за правым,  па-свойму іначыць.)  
 
Не пакінь мяне, светлы Анёл! 
Не пакінь мяне! Не пакінь мяне … 
Хай міне мяне зваблівы кол –  
Небыццё у пагардлівай міне… 
 
Паваротак прадбачу такі: 
Вербны посах пускае карэнні,  
Продкаў лёс праз вякі, праз вякі 
Закрасуе ў маім прасвятленні. 

* * * 
 
 

Калі з адгор’яў Гіндукуша 
Чужыя душы і свае 
Ляцяць на неба шляхам смужным,   
Труба біблейская пяе! 
 
Пяе пра тое, што дарэмна 
Зямлю Хрыстос і Магамет 
Абходзяць вартаю нядрэмнай 
І засяваюць след у след 
 
Адборным зернем прымірэння. 
Але  расце чартапалох 
Вайны мясцовага значэння: 
Бяссільны Ешуа й Прарок… 

ЧОРНЫ ЧАЛАВЕК 
 
 

Не каламуць мяне, хвароба, не гані 
У ноч запойцаў і самазабойцаў… 
Вар’ятаў ноч! Сабой не закрані 
Маёй душы знябожанае сонца. 
 
Хай сябра-эксрасенс перадыхне, 
Бо аббіваю я яго парогі, 
Калі мой мозг на кроплю не засне 
Ад несунятай чорнае трывогі… 
 
О не прыходзь ка мне ты, не прыходзь, 
Здань, чалавек мой чорны, ноччу – 
                                                    ўпотай, 
Увачавідкі – днём, і мімаходзь 
Не пакарай мяне сваёй самотай! 

*** 
 
 

Вы не бачыце? Я паміраю.  
Не бягу па зялёнай траве, 
Не бог ведае што і чакаю –  
О, пагладзьце ж па галаве… 
 
Я іду, а насустрач мне твары 
Міма пройдуць, не ўбачаць (я – чорт?). 
На каго б памаліцца, да пары 
Захапіць бы ў шаноўны экскорт. 
 
Навальніцай зламанае дрэва 
Не шкадуе ніхто, не кране.  
Разрываюцца хворыя нервы 
У няскупленай потам віне. 
 
Я б хацеў супакоіцца. Ранкам 
Пастаяць над Бярозай-ракой – 
Скуру зняўшы, дзіцём паслухмяным.  
Па ілбе мне пагладзьце рукой… 

*** 
 
 

Праклёны, воўчае выццё –  
За мною следам… следам… следам... 
Няўжо так скончыцца жыццё – 
Ваўкоў у ельніку абедам? 
 
Пракладваюць мне шлях катком –  
І косці трушчацца пачвараў… 
Дык выбірай: быць матыльком 
Ці вырвацца у космас мараў? 
 
Няхай. Няхай сабе – Ікарам… 

* * * 
 
 

Не дараваў мне Бог, не дараваў 
Памылак маладосці непрыстойных. 
Сівая стала добра галава, 
Ды без цябе брыду, як непрытомны. 
 
Не дараваў мне Бог, як ні хацеў 
Пасля знайсці і даказаць, што значу, 
Ды толькі дзён маіх лясок радзеў, 
А совы аж заходзіліся з плачу. 
 
Ды толькі боль нажом парэзаў лоб, 
Ды толькі вочы соллю выцякалі, 
Ды толькі ў полі незабраны сноп 
Дарэмна гніў – з яго сувой не ткалі… 

* * * 
 
 

Манахам чорным не жыву   
Ў манастыры. 
І рызы на сабе ірву  
Не на піры. 
Спраўляю модлы кожны дзень 
На плошчах тых, 
Якія не пакрые цень 
Дрэў нежывых. 
І скаргі слухаю істот, 
Ядуць што, п’юць. 
Сляпы сядзіць у кожным крот –  
Тут так жывуць. 
На аўрах бачу плямы іх –  
Агню няма. 
Не хочуць слухаць слоў маіх –  
Ім лепш турма. 
Не прызнаюць, у твар плююць, 
Я ім – чужы. 
Хварэю – вацат паднясуць, 
Як на крыжы. 
Ды так люблю, што адмалю 
Загубу – скрозь, 
Бо ў модлах я даўно не сплю –  
Часовы госць. 
Маёй Айчыне прысвяціў 
Свае пасты. 
Хай  Беларусь вядзе наўздзіў 
У свет масты. 

 
 

110



* * * 
 
 

З тваім імем кладуся 
І ўстаю, бо люблю. 
І тады не прачнуся, 
Як цябе я згублю. 
 
Ты за светам, ды побач, 
Бо жывеш на зямлі. 
Ненасытная роспач, 
Смерць сваю не прышлі, 
 
Бо і мне за табою 
У нябыт – каб не быць, 
Шэрым небам – журбою 
Па вадзе мёртвай плыць. 
 
З тваім імем кладуся 
І ўстаю – ты жывеш. 
Я тады не прачнуся, 
Як памрэш ты, мой верш. 

* * * 
 
 

Маё юнацтва, дзе ты сёння? 
Было ж яшчэ мінулы год. 
Кідаўся, светлы і натхнёны, 
У вір кахання, як на мёд. 
 
Бы ў Дон-Жуана вочы ззялі, 
На вуснах – пацалункаў сок. 
Як нёс да любанькі каралі, 
Ляцеў – такі быў лёгкі крок. 
 
Старэю? Не, яшчэ ачнуся, 
Як Каліостра вып’ю кубак  
І прагна дзеўчыне ўвап’юся 
У вусны – хай сабе на згубу. 

Я ТУТ ЖЫВУ 
 
 

Я тут жыву. Не трэба мне б тут жыць: 
Я – рыцар у душы, паэт па долі, 
Ды лёс я не змагу разваражыць, 
Як ні хацеў, ні біўся як – ніколі. 
 
Незразумелы сябру і радні, 
Варона белая, нялюбая і маме, 
Паеду я ў нікуды на кані, 
У белы горад адчыняю браму. 
 
Там косці толькі конскія ляжаць, 
Адкрыю куфар – пагніло адзенне, 
Касіць пайду – згарэла сенажаць, 
Пачну маліцца – не ідзе маленне. 
 
Я тут жыву… Мяне ты пашкадуй, 
Мой светлы пан, мой Бог, мая няволя. 
Ад стомы страшнай ледзьве я брыду, 
Пакутнік чорны на агнёвым полі. 

ЗДРАДА 
 
 

Мы здраджваем і Богу, й люду, 
І Барысу з Глебам на кані. 
Чакаем за грахі прысуду, 
Няма Хрыста, а ёсць – “распні!..” 
 
Сабе мы здраджваем наўмысна. 
Навошта помніць шчыры сон, 
Што кожны быў калісьці чыстым 
Душою, целам; смех быў – звон? 
 
За здраду фарбам нашых продкаў 
І векавечным курганам  
Харон збірае ўсіх у лодку, 
А лёс рыхтуе пекла нам. 
 
Бязладдзе, зайздрасці атрута… 
Дзе хараство, дзе смех жывы? 
Паўсюль іржаўчынай кранута 
Мая радзіма, бы ў крыві… 

* * * 
 
 

Непрыветліва вока гарыць 
Вурдалакава. Зуб выглядае 
З-пад вусоў. А як хочацца жыць! 
Пяць гадоў уцякаю ад зграі. 
 
Не павінен лічу я, ні ў чым. 
Ён павінен, мяне ён знішчае 
Нават воблікам, словам пустым, 
Тым, што толькі сябе заўважае. 
 
Што там голад, галеча і бруд! 
Што раздвоенасць душаў васалаў! 
Тут паветра глыток – чысты цуд. 
У дзяцей тут няма нават мараў. 
 
Амаральнасць звіла тут гняздо 
І лятаюць страшэнныя птушкі. 
Тут асобаў амаль не відно, 
Не імёны ў нас тут, а мянушкі. 
 
А ў пачвары ўсё болей гарыць 
Вока чырванню, зубы скрыгочуць. 
О, як хочацца, хочацца жыць! 
О, як жудасна малпы рагочуць… 

НЕМАЧ 
 
 

Ты не хочаш мяне палюбіць. 
Я такі – недарэчны, нязграбны. 
Што мне Бога жывога гнявіць?  
У дзесятку не траплю, не траплю… 
 
А як хочацца быць каралём, 
А як хочацца быць мне Нарцысам, 
Ды сярод беларускіх палёў 
Не растуць да нябёс кіпарысы. 
 
Мне змірыцца патрэбна. Каб я 
Жыць апошні свой час мог спакойна, 
Спаў салодка пад спеў салаўя, 
Працаваў і паводзіў прыстойна. 
 
Я хачу так. Ды як завядзе, 
Як закружыць нячысцік пласцінку –  
Не магу я ў сабе усядзець, 
Шпару ў цемру я з ім у абдымку. 
 
Сурагаты-памыі я п’ю 
І ніяк зёлак тых не нап’юся. 
І забыўшыся, што я люблю, 
Я у путах у немачы б’юся. 

                              * * * 
 
 

Ты выбіраеш іншых, тых, 
Хто вытанчоны больш і годны, 
Храм бачыш у вачах пустых, 
А я – не блізкі і не родны. 
 
Ты выбіраеш прыгажосць, 
Ты выбіраеш стан грамадскі, 
Я ж толькі выпадковы госць, 
Бо не нашу ніколі маскі. 
 
Што я найдобры між людзей, 
Што геній і прыроды дзіва –  
Не бачыш ты, бо так лацвей 
Для адзінокіх і пужлівых. 

* * * 
 
 

Каханне пяшчотна свяціла, 
А не апаляла агнём. 
І вусны мае залаціла, 
Як сонца, і ноччу, і днём. 
 
Кахання такога не будзе, 
Якое шчэ ўчора было. 
Вы не дапаможаце, людзі, 
Бо цуда кахання прайшло. 
 
Каханне суквеццямі ўпала 
У яму (выкопвалі вы), 
У цемру, што нам пагражала, 
На копку завялай травы… 

                                * * * 
 
 

Ну добра, я застануся такім, 
Як хочаш ты – натхнёным і ідэйным, 
Вясковым, а не хлопцам гарадскім. 
Не буду марыць аб табе дарэмна. 
 
Не буду я за рамкі выглядаць, 
Праз круг абведзены табою вырывацца. 
Вясковай бабе буду танны зяць, 
На роўным перастану спатыкацца. 
 
Калі прайду аўтавакзал, перон, 
Цябе заўважыўшы, больш не хіснуся гаем. 
Я тут Нерон, і мой тут Вавілон, 
Такіх сталіца рогатам страчае. 
 
Такім – адно: арбітай што ніжэй 
Ляцець. А лесвіцай – уніз спускацца. 
І мне цяпер уздым не даражэй, 
Бо мушу без цябе застацца. 

НЕ ЧАКАЎ 
 
 

А я і не чакаў тваіх 
Абдымкаў-пацалункаў, 
Не быць нам, ведаў, удваіх: 
Я – мора, ты – рачулка. 
 
Гульня адна гадамі йшла, 
Мы ведалі абое: 
Не вырабіць крышталь са шкла, 
Не быць эстрадзе модлай. 
 
Не быць, не быць… Але калі 
Сустрэчы прызначалі, 
Над намі ў небе жураўлі 
У час любы ўзляталі. 
 
І танец правілі яны 
Ці ў непагадзь, ці ззяннем. 
І аб табе мне сняцца сны 
Шчаслівым развітаннем. 

* * * 
 
 

Я спяшаю пабіты к табе –  
Ты прачнешся, мне дзверы адчыніш 
І па вобліку ў чорнай журбе 
Ўзгадаеш па роднай айчыне. 
 
Падасіся ў бярозавы гай, 
Падарожніка лісце прыложыш 
На маркоту, на жоўты адчай –  
Хоць тады пакахаць, можа, зможаш? 
 
І засохлая ўстане трава, 
Сухадрэвіна лісцем засвеціць. 
Ён – яна, чалавекі два  
Стануць разам у Боскім цэменце. 

* * * 
 
 

Над шарыкам блакітным птушкай, 
У белым, ножкай – ледзьве-ледзь –  
Танцуеш каляровай стужкай, 
Завеш туды, дзе гіне смерць. 
 
У валасах русалкі – зоркі, 
Сяйво нябеснай стараны. 
Твой стан, як у бярозкі, тонкі, 
Ні кроплі ў поглядзе маны. 
 
Вось-вось падымешся… О Божа! 
Я без цябе? Вазьмі. – Ідзі! 
Ды ўгнацца за табой няможна –  
Мне ланцугоў не расплясці. 

СЦЭНА 
 
 

Я ў танцы выявіць хачу, 
Што цела маё грэшнае 
Закрыўдавала на душу: 
– Жыві без цела, смешная. 
 
Пакутуй ад сваіх страсцей 
З каханнем непадзеленым, 
Нялюбых сустракай гасцей 
Кушэткаю засцеленай. 
 
Клубок жывы, і пот, і смак 
І кветак, і карэнняў.  
На валасы чужыя лак –  
Ды вечарам на сцэну. 
 
Я так станцую, каб ізноў 
Душой зрабіцца дужым. 
– Мо вернешся, душа, дамоў, 
Да ног як кінуць ружы? 

НУ ШТО З ТАГО?.. 
 
 

Ну што з таго, што кветкамі-садамі 
Зямля смяецца на шляху маім? 
Не йду ніколі я з павадырамі, 
Я – адзінокі, чорны пілігрым. 
 
І што з таго, што адмаўляю стому, 
Што памятаю, дзе, калі я жыў, 
Што Бог мне дасылае ў падсвядомасць 
Дня заўтрашняга цуды-міражы? 
 
Там я шчаслівы буду і здаровы, 
Там будзе слава, дом, дзе я спадар, 
Там новае адкрыю ў роднай мове, 
Не загублю ні воблік свой, ні дар… 

* * * 
 
 

Без цябе сумую я, ты дзе? 
Птушка на танюсенькай назе, 
Зернейка пшанічкі ў баразне, 
Лісцейка, што вось-вось ападзе… 
 
Дзе ты, я не ведаю і сам, 
Не даеш спакою ноччу ў снах, 
Высахнуць двум сонечным снапам. 
Дзе ты, серабрысты дах? 
 
Дзе ён, што праз дах ліе 
Зоркі, я з якіх раблю калье? 
Іх нясу табе адной, але 
Знікла – толькі ліст твой на стале. 
 
Толькі развітальная трава, 
Толькі астыванне хараства, 
Толькі сілуэты два 
І мая сівая галава. 

* * * 
 
 

Я паміраю ў снежні. 
У лістападзе быў 
Напоены і грэшны, 
Жыццё ледзь не згубіў. 
 
“Каханне – то хвароба”, –  
Сказала мне зіма. 
З каханнем хоць і добра –  
Яго ў мяне няма. 

* * * 
 
 

Маё чаканне, мой адчай. 
Твае – узлёт і радасць. 
Мой несабраны ураджай, 
І доўга будуць падаць 
 
То васількі, то каласы 
З галоўкі кучаравай 
Каля нейтральнай паласы. 
За ёй – твая дзяржава. 
 
Там кожны дужы і мастак, 
Свет бачыць паэтычна. 
Мая краіна: я – жабрак, 
Абсмеяны, камічны. 
 
Так не збяру я каласы 
Да самае завеі. 
Прабачце мне, беларусы: 
Існую без надзеі. 

* * * 
 
 

Люблю тваю кожную клетачку, 
Недахопы твае і здабыткі, 
Маршчынак раннюю сетачку, 
Маўчанне на пісьмы, адкрыткі. 
 
Люблю твае цёплыя рукі, 
Вялікія вочы чорныя, 
І вечнасць з табою разлукі, 
Бяссонніцы ночы зорныя. 
 
Нам месяц адзін у вокны, 
Паветра адно у грудзі, 
Усмешкі – табе, мне – стогны, 
Гармонія ўрэшце будзе. 

* * * 
 
 

Я стану на каленачкі 
І галаву схілю, 
На кветкавай сукеначцы 
Гадзінку падрамлю. 
 
Халоднае з крынічанькі 
Начэрпаю вады, 
Закусваю я вішанькай, 
Пайду ў сяло тады. 
 
Убачу вочы-зорачкі 
І ўчую шэпт: “Твая”. 
І межы, і разорачкі –  
Зраўную ўсё, зямля. 
 
Усё аддам абраначцы –  
Крыніцы і жнітво. 
Адзінай ёй, каханачцы, 
Што сее хараство. 

* * * 
 
 

Я зачынюся ад натоўпу ў доме 
І мудрасцю я кніжнай зажыву, 
Але сцяну нянавісцю праломіць 
Абрыдлы быт – ўжо Бога не заву. 
 
Разбіты мозг ушчэнт аб цэглу спёкі, 
Кругі размаляваныя ў вачах. 
І дзённыя мае сціхаюць крокі, 
Я ледзь жывы ўжо толькі па начах. 
 
Абрыдзеўшае чорнае адзенне, 
Бы скура, ў маё цела урасло. 
І зморшчыны былога прасвятлення 
Мой лоб спаласавалі – не чало… 

* * * 
 
                                                                   Т.З. 
 

Ты не можаш жыць у доме, 
Ты ў дурдоме жыць не хочаш, 
Ты – вар’ятка у кароне, 
Ты – распятая на плошчы. 
 
Збудавала свет жахлівы 
Па законах паэтычных, 
І ў гармоніі тужлівай 
Не прымаеш звычак існых. 
 
Як усе, ты жыць не будзеш, 
Інтуіцыя – твой розум. 
Адмаліце, Таню, людзі, 
Каб адно не стала позна … 

* * * 
 
 

Бог, абдымі яе, пралі 
З вачэй салодкую слязу –  
Бурштынікамі па раллі, 
Падснежнікамі ў дзеразу. 
 
Бог, пашкадуй яе, крані 
Пяшчотай спахмурнелы лоб: 
Крынічанькай на карані, 
Касьянам на душэўны горб. 
 
Бог, палюбі яе, вазьмі 
У хорам светлай чысціні. 
Лепш голаў німбам абдымі –  
Палонку з вірам абміні. 

* * * 
 
 

Ці атрымаеш лепшы прыз, 
Ці Нобеля, напэўна, 
Паедзеш жыць у Рым, Парыж, 
Ты для мяне – царэўна. 
 
Ці пападзеш у жоўты дом 
(Няма радні там крэўнай),  
Збіраць пачнеш бутэлькі, лом, 
Ты для мяне – царэўна. 
 
За святаром ці за паслом, 
З каронай пройдзеш чынна, 
Я для цябе не буду й сном, 
Ты для мяне – жанчына. 
 
Да самага свайго канца 
Цябе лічыць п а э т а м 
Я буду – і прашу Айца 
Цябе аблашчыць светам. 
 
Я без цябе з табой жыву, 
Ты – вечнае спатканне. 
Каго ў пустэчу пазаву?  
Адну паэтку Таню. 

* * * 
 
                                                    Паэтэсе Т.  
 

 
Па небе крочыла, як пава, 
Ды белы надакучыў птах –  
На грэшную зямельку ўпала, 
Не меўшы вопыту ў грахах. 
 
Па небе, вабная, хадзіла, 
Сувоем слаўся Млечны Шлях. 
Ты Боскі цуд, ты дзіва з дзіваў, 
І твой агонь яшчэ не счах. 
 
Ты ўпала зорнымі вачыма, 
Пшанічных валасоў снапом… 
На крылы ўзняцца немагчыма, 
Калі пранікла здрада ў дом. 
 
Бо тут паны – не Радзівілы. 
Ім талент, воля, праўда – жах. 
Ты ж  Боскі цуд, ты дзіва з дзіваў, 
Цябе чакае Млечны Шлях. 

ДОКТАРУ 
 
 

Доктар, мой доктар, 
Пастромка – у сэрцы. 
Гэта не гонар, 
Верце мне, верце. 
Малю як аб цудзе: 
Разрэжце мне грудзі 
Скальпелем тонкім, 
Выньце пастромку 
І выкіньце вонкі. 
 
Пастромкі не будзе –  
І боль шлях забудзе. 
 
Доктар, мой доктар, 
Выньце мне сэрца. 
Схлусіў я з пастромкай, 
Зараз паверце. 
Разрэзаны грудзі,  
Малю як аб цудзе: 
Сэрца вазьміце, 
Рану зашыйце, 
А сэрца ўтапіце. 
 
Сэрца не будзе –  
І боль шлях забудзе. 
 
Доктар, мой доктар, 
І мозг мой вазьміце. 
Думкі мне ворагі, 
Іх забярыце. 

Пачуцці таксама 
Выкіньце ў яму, 
Малю як аб цудзе: 
Мяне хай не будзе, 
Не будзе і суддзяў. 
 
Нічога не будзе –  
І боль шлях забудзе. 

ХРЭСНІКУ 
 
 

Мой маленечкі “я”, мой найлепшы, 
Я цябе павяду праз гады. 
Для мяне зараз ты будзеш першы –  
Не мільённыя гарады. 
 
Мой маленечкі “я”, маё цуда, 
Пра цябе гаварылі – бажок. 
Не пакіну, заўжды з табой буду, 
Маё “я”, мой любімы сынок. 
 
Мой маленечкі “я”, мая карма, 
Геній мой, і натхненне, і зрок. 
Твая мама – мая гэта мама, 
Ты – то я, нашай мамы сынок. 
 
Я твой бацька і брат, мой маленькі. 
Я твой сябар – усё, што хацеў. 
Не збівай на каменні каленкі, 
Трохі будзь весялей і прасцей. 
 
Гордым быў я. Не будзь, мой сыночак, 
Я з гардыняй зайшоў у тупік 
І не маю ні сына, ні дочкі. 
Толькі ёсць ты ў мяне, чараўнік! 

ДЗЕЦІ 
 
 

Дзеці, не бойцеся злосці 
Дужых, даросых людзей. 
Дзеці, прашу вас на госці, 
Дзетачкі, вам – добры дзень! 
 
Талентам ад нараджэння 
Кожнага Бог надзяліў. 
Кожны у белым адзенні 
Можа быць люду наўздзіў. 
 
Радасць Сусвету – ад смеху, 
Радасць – ад ветлівых слоў, 
Думак узнёсласці, бегу 
Спраў, што прыходзяць ізноў. 
 
Дзеці, не бойцеся, дзеці! 
Смелым лепш быць і прамым. 
У Бога мы ўсе на прыкмеце – 
Храмы, палацы, дамы… 

КАРОВА 
 
 

Карова, ты ідзеш, як бочка –  
Гудзе аўтобус пасярод шашы. 
Ты ж не дурная, нібы тая квочка, 
Сыдзі з дарогі лепей, не грашы. 
 
Каштуеш тысячы цяпер. Шафёру, 
Калі саб’е цябе, не хопіць заплаціць. 
Якую ты задумала афёру, 
Што пачала ужо хвастом круціць? 
 
Сваю цану ты ведаеш, бо цётцы 
Даеш прыбытак важкі у рублях. 
Яна сумуе па сваёй кароўцы. 
Ты пасярод шашы – яе хапае страх. 
 
І гаспадыня з віткай і вяроўкай 
Ляціць скарэй машыны па шашы, 
Зганяе з цэнтра і за рогі лоўка 
Шнурок чапляе – каменем з душы. 

ЗАЙКА 
 
 

Мой зайка беленькі, малы сынок. 
Твой лёс – у лесе жыць,  
                              а жыць там страшна: 
Там лісы хітрыя, і гойсае там воўк, 
Вароны крумкаюць на дрэвах-башнях. 
 
Не робіш шкоды, траўку ты ясі 
І сонечным звяртаешся да люду,  
Але дрыжы, хавайся – крыж нясі. 
Дзень пражывеш спакойна – гэта цуда. 
 
Вас усё меней, сонцавы сынкі: 
Усё дажджом іржавым пазаліта. 
Цары, уладары, панкі 
Атруцілі ячмень, гарох і жыта. 
 
Галодныя. Захочацца вады –  
Няма ўжо чыстай нават у крыніцы. 
На лес ваш наступаюць гарады –  
Усё знішчаюць. І былое сніцца… 
 
Мо перацерпім? Нечым памагчы. 
І мне няма ні ежы, ні абутку. 
У каміне маім агонь трашчыць, 
Душа не грэецца – марозіцца ад смутку. 
 
Ну дажылі! Была найбагацей 
Краіна наша колісь. Дзе багацце? 
Я морквай накармлю сваіх гасцей, 
І зайкі аж зажмурацца ад шчасця. 

ЗМЯЯ 
 
 

Змяя, як лоўка ты нагу мне абвіваеш 
І зырыш вочкамі – што я цяпер зраблю. 
Зраблю, ўладарка, што ты загадаеш. 
Дай веры, што цябе я не заб’ю. 
 
Няўжо табе пад сонцам месца мала? 
Лясоў імшыстых, жоўтага пяску? 
Навошта выпускаеш з ядам джала, 
Калі грыбы збіраю ў вераску? 
 
Калі збіраю летам я суніцы 
І лекі-травы і калі кашу 
Траву для цёлачкі, а восенню брусніцы 
Нясу ў вядры, кірую на шашу? 
 
Ды я сястру ніколі не пакрыўджу, 
Якая ёсць, такую і люблю. 
Не зроблю мячыка для гольфу  
                                     і для брыджу. 
Няхай шыпіць, злуе – усё сцярплю. 

ШЧУПАК 
 
 

Куды, шчупак, тарпедаю ляціш 
За плоткаю, язём ці краснапёркай? 
Скажы, спыніся, па начах што сніш? 
Ці добра прыслагоўвае твой лёкай? 
 
Ці маеш пра сваіх сыноў ты клопат 
І за каго дачок ты выдаеш? 
О, не спяшай, бо твой жыццёвы вопыт 
Багаты, і яго мне не стае. 
 
Я карасём пражыў палову жыцця 
У багне-ціне, толькі мроіў там. 
Пляскаўся, ад’ядаўся, бы ў карыце, 
Ні д’яблу не служыў і ні багам. 
 
Цяпер хачу жыццё я перайначыць. 
Плыві, шчупак! 
Кручок цябе не бачыць. 

КАБАН 
 
 

Ты на узлеску рыкаеш, кабан. 
Клыкі твае – адметны талісман. 
 
Захочаш – бульбу, што я пасадзіў, 
Ты вырыеш і схрумкаеш са смакам. 
Альбо з’ясі карэнне, жалуды. 
Жывеш, нібы кароль, трымаеш марку. 
 
Але наступіць палявання час –  
І паляўнічыя з сабакамі, са зброяй, 
З паперай (на забойства то указ)  
Твае парушаць казачныя мроі. 
 
І пераўтворышся ты ў дзікага ваўка, 
Які, акружаны сцяжкамі і засадай, 
І так, і сяк дае ў лясах крука –  
Ды скончыліся жыцця зоркапады. 
 
Кабан, ты брат мой, з імі я пайду 
Ды выпушчу са смерці акружэння. 
Мо ў гэтым шчасця крышачку знайду 
І выйду я з душэўнага здранцвення. 

* * * 
 
 

Замнога год ёй, шэры дождж… 
Замнога ёй, яму – замала… 
А постаць – вуліцай праз ноч, 
Якую ўжо яна не спала. 
 
Замнога год ёй, шэры дождж. 
Замнога ёй, яму – замала. 
Да ранку вуліцамі кроч –  
Ніколечкі лягчэй не стала. 
 
Прамокла ты даўно наскрозь –  
Яго ж дзяўчына цалавала. 
Замнога год ёй, шэры дождж. 
Замнога ёй, яму – замала… 
 
Твой цень па вуліцы – уздоўж. 
Што з будучага яду джала? 
Замнога год ёй, шэры дождж… 
Замнога – ёй, яму – замала!.. 

БАРАНІ, БОГ 
 
 

Ад лжэсябра і лжэкахання 
Барані, Бог, мае карані, 
Не пакліч на пустое спатканне 
І балючага не закрані. 
 
Барані, Бог, мяне ад памылак 
І ад змовы братоў за спіной, 
Што падмане душу, а ў абдымкі 
Плюне чорнай і жэлчнай сліной. 
 
Барані, Бог, ад цяжкай хваробы, 
Ад таго, што нястрымней яе –  
Ненасытнай цялеснай утробы, 
Што адну толькі песню пяе: 
 
– Дай ды дай! 
                  Не пазбаў жа надзеі, 
Без якой мне не хочацца жыць. 
Барані, Бог, пакліч у нядзелю 
Тых, па кім не пакіну тужыць. 

ВОЛІ МАТЫЎ 
 
 

Ты  прымусіш паменей мне спаць, 
Працаваць, каб вяршынь дабівацца. 
І любіць, і маліць, і кахаць, 
І цярпець, чалавекам каб звацца. 
 
Не зважаць на тых чорных людзей, 
Што так любяць сабой любавацца. 
Да зямліцы прыпасці грудзей 
І са светлай душой уздымацца. 
 
Птушка сіняя, волі матыў, 
Станеш, ведаю, ты і Жар-птушкай, 
Каб ніколі я больш не астыў, 
Не стаў нумарам альбо мянушкай. 

                    НЕРАЗУМЕННЕ 
 
 

Табе усё не падабаецца, усё, 
Што ні зраблю – мяне чакае слота. 
Таму не будзе ўсходаў тых насён, 
Якім былая назва – сэрцаў згода. 
 
Таму не ўзыдуць аніколі ўжо 
Любоў, здароўе, шчасцейка і мужнасць –  
Душа мая даўно каля крыжоў, 
Аб целе, што змагаецца шчэ, тужыць. 
 
Неразуменне цяжка перажыць. 
О колькі іх было – неразуменняў!  
І болей сэрцайка маё не задрыжыць –  
Згарэць мне лепш на пеклавай патэльні. 
 
Затрымліваць не трэба, адыдзі –  
Я адштурхну, каго люблю, упарта.  
Жыву ў самоце і журбе адзін. 
Я незалежны тут? Якія жарты! 
 
Таму неразуменне – гэта лёс,  
І пакаранне, і мая атрута. 
І вершаў замурованы зноў стос 
Маўчыць і навявае смутак. 

ПРАБАЧЦЕ 
 
 

Ох, каб было так, як плануем мы! 
О, каб збывалася, што мы жадаем!.. 
Сяляліся б штодзень у церамы, 
А не чакалі б метражу гадамі. 
 
Жаніліся б на жыцце – не крыху, 
А сябравалі б з рыцарамі, мусіць. 
Ды жонку Бог дае – Бабу-Ягу, 
А сябар здраджвае, здае і хлусіць. 
 
А працавалі б, пэўна, у такім 
Шыкоўным і прасторным кабінеце…  
Ды нібы беладзюбыя гракі, 
Лятаем (ці бадзяемся?) па свеце. 

 
Ох, каб было так, як плануем мы, – 
Жылі б мы тысячу гадоў і болей! 
Як цеста ні мяшай – адны камы, 
Гарыць патэльня – чад стаіць пад столлю. 
 
На галаве сівеюць валасы 
І сэрца спазмамі сціскае доля… 
Прабачце, і чабор, і верасы, 
І васільковае – дзяцінства – поле. 

* * * 
 
 

Я ад ілюзій збаўляюся нарэшце: 
Мой талент не патрэбен на зямлі. 
Ці я арол, ці я манеты рэшка, 
Ці я жывы, ці ўрэшце паняслі… 
 
Ці бачу тое, што не кожны бачыць, –  
Патэнцыял душэўнага агню – 
Грамадству абыякава: прызначаць 
Касіць траву здыхляваму каню. 
 
Нікому не патрэбны – і сабе сам, 
Напэўна, не. І пенсія калі 
Прызначыцца няўрымслівым сабесам – 
То цела закапаюць у зямлі. 

ДЗЕ Ж ТЫ БЫЛА? 
 
 

Душа вярнулася назад, 
А без яе ўжо сто гадоў. 
Быў несканчоным зоркапад, 
З-за ўдачлівых чужых галоў 
 
Не бачыў сонца. Толькі смог 
Асфальтаваны сярод дня, 
І мой запэцканы парог 
Здалёк абходзіла радня. 
 
Дзе ж ты была? Як я чакаў! 
О, колькі выпала нягод! 
Не раз палохаў бед аскал. 
Бывай, вясновы крыгаход 
 
Дзён маладых. Цяпер ужо 
Мне пяцьдзесят. Пара збіваць 
Труну і несці да крыжоў 
Ды песні сумныя спяваць. 
 
Калі ж вярнулася ка мне, 
Мяне зрабі ты маладым, 
Разлі каханне па вясне 
Паверх халодных шэрых льдзін. 

                                * * * 
 
 

Не  трэба мне  нічога  болей, Бог. 
Навошта дасылаеш мроі ў голаў, 
Бы паліш на лесапавале мох 
Ці па балючым  мозгу коціш кола. 
 
Навошта дасылаеш мне любоў, 
Што не разродзіцца  дзіцём  ніколі? 
Навошта пасылаеш тых сяброў, 
Не ведаюць што дасканалых роляў? 
 
Навошта дасылаеш ад бацькоў 
Неразуменне і знішчэнне  нават? 
Жыццё вакол падобна на ваўкоў 
Законы – я  ж душой  ласкавы. 
 
Мне не прабіцца ў вышыню стралой. 
Тым дрэвам,  што другіх абыдзе,  
Я спален буду – і  маёй залой 
Зямлю не абсыпай, яе  не крыўдзі. 
 
Я песні  развітальныя пяю, 
Я часта плачу зараз і  хварэю. 
Адмовіўся ад лекаў – іх  не п’ю. 
Закрыю вочы – жоўтыя   арэлі… 
 
Таму мяне, прашу я, забяры 
З зямлі тваёй пакутніцкага твару. 
І грэху на душу ты не бяры, 
Каб я пятлю ці  пісталет не ўзяў, бо кары 
 

151



 
Баюся я, мой Божухна, тваёй. 
Не дай таго, што не магу я здолець, –  
Дай птушкай палятаць мне над зямлёй, 
Паветра дзе настоена на волі. 

ДУША 
 
 

Душы адвечнае падзенне: 
Узгорак – яма, горка – ніз, 
То трансвестычнае адзенне, 
То ў чорным перад Богам – ніц. 
 
Душа з-за пуцявін скрыгоча, 
Зубамі цапае за бот, 
То плача, то як чорт рагоча, 
То лезе, нібы кот, на плот. 
 
Душа начамі лемантуе: 
– Ты  не паэт, ты фарысей! 
Астралы звычнасці руйнуе 
І зачыняе маўзалей. 
 
Душа, закрыўшы вочы пасмай 
І скінуўшы ярмо-кумір, 
Ідзе даверліва і шчасна 
На паэтычны свой Памір. 
 
Ды Бог рукой сваёй лагоднай 
Угоніць паміж броў мне шкло. 
Тады зліюся я з прыродай, 
Вазьму у ручанькі вясло. 
 
І па нябесным акіяне 
Ад ганарлівасці сплыву  
Без роспачы – у ціхім стане, 
І Бог пагладзіць галаву. 

* * * 
 
 

Пыл абтрасаю са слядоў –  
Бывайце, псеўдавершы, 
Бывай, краіна псеўдаслоў, 
Дзе аніхто не першы. 
 
Мая дарога ўдалячынь 
Праз змрок і адзіноту, 
Праз галу і зямны палын –  
У сёмую істоту. 
 
Выпрабавання перавал,  
І па сузор’ях – бегам, 
І абсячэ Радэн кавал, 
І ўжо вярнуцца – нельга! 

